
        
            
                
            
        

    
	X. ЗАНДРААБАЙДИЙ

	 

	ТҮЛЭНХИЙ ШАРГА

	(«Хал ба хайр» хэмээх өгүүллэгүүд)

	 

	Сургуулийн дунд насныханд

	 

	“БНМАУ. Ардын боловсролын яамны сурах бичиг сэтгүүлийн нэгдсэн редакцын газар” Улаанбаатар хотноо 1984 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1. ЦАГААН ХЯРУУ

	 

	Нойрон дунд гүнгэр гангар ярилцах сонсогдов. Сэрж ядан байхад чухам юу ярилцаж байгаа нь үл мэдэгдэнэ. Босох болчихсон юм болов уу гээд өндийх гэсэн цээж хүндэрч, нүд аргана. Тэгтэл ээж, «Үхэр хээр хонож, муусайн мялан муу зан сурах нь ээ» гэж хэлэх нь чих дэлсэв. Аав, хоолой зассанаа «Хүүг босго, үхэр хурааж ирэг» гэхэд «Саргүй, арай ч харанхуй юм уу. Ядаж холын юм үзэгдэг дээ» гэж миний талд хэлэх нь ээжийн дуу.

	Аавын дуу чангарч, «Босго, босго, явж байтал гэгээ гарна» гэж ээжид тушааснаа «Дамиран аа, босоорой, үхэр хурааж ир» гэж хэлээд нөмөрсөн дээл хуу татав. Хэдийн сэрээд аав ээжийнхээ яриаг сонсож хэвтсэн би хучлагад хүрмэгц нүхэндээ ус хийлгэсэн хулхана шиг год үсрэн босов.

	— Миний хүү цайгаа уучхаад үхрээ туугаад ир. Оонын толгодын араад л хоносон байх гэж ээжийн хэлэх зуур аав яриаг нь тасалж,

	— Цай уух юу байдаг юм, турж үхэх гэж байгаа биш, ирээд л уухгүй юу, битгий хөдөлж цөхөөд бай, суганы чинь булчирхай цочсон юм уу, наад ор дэрээ бушуу хураагаад түргэн яв! гэж аав зандрав.

	Аавын үг хууль, аяглаж загнах нь аянга байлаа. Шалавхан хувцаслаад үүдээр шагайсан чинь холын бараа үзэгдэхтэй, үгүйтэй, гадаа цагаан хяруу цавцайтал унасан байлаа. Би хөл нүцгэн гадаа гарахаа зүрхшээж, гутлаа эрэв. Аль хавар л тайлсан гутал хаа явааг бүү мэд. Зунжин хөл нүцгэн гүйж явахдаа өвөл болохыг онхид мартсан байжээ. Орны хөндий, сав суулганы араар хайгаад олохгүй мунгинаж байтал аав,

	— Дамиран аа, чи юу эрээд байна аа, нойрмоглоод хаалгаа олохгүй байгаа юм биш биз? гэхэд нь би айхдаа,

	— Гутал... гэж уйлагнав.

	— Гутал хэрэг болно гэж чи хэдийд санасан бэ? Цагаан хяруу уначхаад байхад бас гутал норгох нь, яв, яв гэж аавын хэлэхэд би өөрийн эрхгүй үүдэнд очив.

	— Гутлаа олж өмсөхгүй бол дороосоо даараад өвчин олох юм биш үү? гэж ээжийг хэлэхэд

	— Зүгээр, нүцгэн гүйж л байг, хоолой багалзуурт нь сайн гэж аав зөрүүдлэв.

	Цагаан хяруу цавцайгаад хөвөн зулсан юм шиг цайрна. Хаалгаар шагайхад жихүүцэм чийг ханхална. Зориг гаргаж дайрах санаатай ухарч, ухасхийж нэг л чадахгүй байтал аав араас модоор хатгав. Шовх үзүүртэй юмаар сүвээ рүү хатгахад цочсондоо би ухасхийж, цагаан хярууг зүсэн харайлгав.

	Манай үхэр тэртээ урд ард бут сондуул мэт бөртийж харагдана. Баахан гүйгээд эргэж харахад чарганы мөр шиг салаа зам харлан зурайхад нь зориг орох шиг болж улам хурдлав. Норсон хөл янгинан хага таших боловч гүйх тусам арай гайгүй болно. Хөлийн даарахыг тэсвэрлэн гүйсээр яваад үхэр дээр хүрч очив. Миний бараанаар бага үхэр үргэж захаасаа босож эхлэв. Үхэр үхрийн хэвтэш рүү дэгдэн очиж халуун шороогоор хөлөө булан зогсоход дулаан хучлагад орох мэт ажээ. Ширүүн галаар чанасан боорцог адил бэмбийж улайсан хөлөө үхрийн халуун шээсэнд дүрж дулаацуулавч дахин хярууны дундуур явахад хүйт голд орох шиг болно. Түүнээс хулчийх юун. Үхрээ ширүүхэн шиг шогшуулсаар харив. Гэртээ харихыг залхуурч бэлчээртээ хоносон боловч тугалаа санасан үнээд дуу дуугаа аван мөөрөлдсөөр гадаа очив. Үхрийн чимээгээр хувин саваа барин гэрээс гарсан хүүхнүүд «Хөөе зөөлөн туу, үнээ ивлэчихлээ» гэж хашхирав. Хөлийн даарсанд болж дулаацахын эрхээр үхрээ ширүүн хөөснөө гэнэт ухаарч, сажлуулах гэвч хожимдсон байлаа.

	Аав хэрэгт дурлан гэрээс гарч ирээд хөмсөг зангидан, сая мандаж байгаа наран өөд саравчлан харснаа.

	— Муу хүнийг зар, зарсан хойноо өр гэгч болов оо, дэлэн нь чинэсэн үнээний сүү гарчихна гэж даанч бодсонгүй юу чи гэж их л ширүүн хэлэхэд нь би айж холуур дөлөн үхрийн цаагуур явав.

	Аав зэлэн дээр ирж үхрийн тарга үзэх мэт ажиглан бяруу шүдлэнг ийш тийш хөдөлгөж хэсэг зуур байснаа тугал татаж үнээ ивэлгэж байгаа намайг хараад,

	— Миний хүү орж ундаа уу, цай нь хөрчихнө. Наадахыг чинь аав нь ивэлгэлцье гэв.

	Аавын энэ эевэргүү үг бол миний энэ удаагийн гэмийг цагаатгасны тэмдэг байлаа.

	 

	2. ЭРЭЛ

	 

	Аав тэмээнд яваад хэдэн өдөр алга болов. Зунаас хойш барааг нь хараагүй тэмээ говиор л нэг бутарсан нь мэдээж. Манайхаар бууж мордсон хүмүүс аавыг сураглахад ээж, заримд нь

	— Тэмээнд яваад алга л байна. Тэмээ эрж яваа юу, тогоо эрж яваа юу бүү мэд гэх буюу ачлагын тэмээгүй болсон байх гэж үглэнэ.

	Манай аав, нэрмэл архинд дуртай мөртөө согттолоо уудаггүй жаахан балгаад түүндээ амархан улайж, их сайхан зантай болдог, хөлс нь гараад бие нь тавирсан бол огт ахидаггүй, шахсан ч уудаггүй хүн байсан юм. Тийм зантайг нь мэддэг хэр нь ээж, тогоо эргүүлж яваа байх гэж хилсээр зэмлэхийг сонсоод аавыгаа дотроо их л өмөөрдөг сөн.

	Нар баруун тийш тонгойж байхад аав тэмээгээ туугаад, малилзтал инээсээр ирлээ. Морины нь хөлс цагааран хатаж гэдэс нь татаад нэлээд гундсаныг үзвэл тэмээгээ эрж мундахгүй давхисан шинжтэй. Ээж аавын бараанаар гал хөс түлж цай чанаж байтал аав сугалдаргалсан ханцуйгаа бүснээсээ сугалж базалсаар орж ирэв. Ээж инээд алдан угтав.

	— За сайн явав уу?

	— Сайн явлаа.

	— Тэмээ бүрэн үү?

	— Бараг бүрэн.

	— Бараг байдаг нь?!

	— Нэг тором л...

	— Ямар ингэнийх?

	— Орилоо шарын тором.

	— Ээ хайран тором, овоо мал болсон юм сан, одоо олдохгүй болсон тэр чинь. Сайн эрэв үү, чи?

	— Тэр хаа холддог юм. Нэгнийх нь тэмээнд нийлж самуураад ижлээсээ төөрөлдөө биз.

	— Чи тэгээд олоод ирэхгүй яасан юм бэ?

	— Морь цуцчихаад...

	— Даруйхан явж олж ирмээр юм.

	— Хүүг явуулна аа.

	— За, чиний олоогүйг энэ яаж...

	— Аав нь хаагуур явахыг нь заагаад өгнө, миний хүү олоод ирээрэй, тэр муу хаана холдох вэ, чадна биз дээ? гээд хариу хүссэн харцаар намайг ажив. Би дотроо дурамжхан толгой дохив. 

	Аав мэдчихэв бололтой,

	— Өнөө явна уу, өглөө явна уу чи тором олж ирээрэй гэсэнд ээж цочих мэт болж,

	— Бас өнөө байдаг нь гээд тооно өөд хяламхийн харснаа, — Өдий орой болж байхад тэмээний захад ч хүрэлгүй нар шингэнэ гэв.

	Аавын этгээд зан хөдөлж,

	— Өдий болсон хүүхэд эрэлд явахгүй яах юм бэ? Тэжээвэр ишиг шиг гэдсээ бордоод л чиний дэргэд хэвтэж байх болж байна уу? Өнөө оройтох юм бол эрт яваарай гэхэд нь ээж, яавч хүч хүрэхгүйгээ мэдсэн царайтай,  

	— Энэ хүү чинь тормоо таних юм уу, бага тэмээ амархан хувирдаг, танигдана гэж үү гэсэнд аав,

	 — Хн, яаж ч хувирлаа гэсэн эзэн нь л юм бол өөрийнхөө малыг танихгүй яадаг юм, үхсэн ч толгойны нь ясаар таних ёстой гэв.

	Аавын хэлсэн наддаа зарлиг хойно явалгүй яах вэ. Харин, одоо морд гэж зандраагүй нь их юм гэж бодов.

	Үдэш аав намайг дэргэдээ суулгаад алга болсон тормыг хаагуур эрж, хэнээс сураглахыг зааж зурж өглөө.

	— Чи өглөө эрт хул үрээгээ унаж давхиад их хонхор дээр гар. Ширгүүний говьд тэмээ олон байгаа. Тийшээ очих хэрэггүй. Сүүл толгойн ард байгаа хоёр гэрийн баруун талын гэрт буу, тэднийд хууз сахалтай мугнагар улаан хамартай өвгөн байгаа, түүнээс сур, тэр нэг багцаа хэлж мэднэ. Хэрэв үзээгүй бол тэдний баруун хяраар бэлчиж яваа тэмээнүүдэд шүү. Нүдээ сайн нээгээрэй. Манай орилоо шарын тором гэж бодохоор андашгүй, ойртоод очихоор адайрлаж орилно доо. Багадаа уяандаа ороогдоод зүүн талын урд хөлийн шилбэндээ сорвитой болчихсон юм даг. Чи мэднэ дээ нэг л хэсэг доголоогүй юу. Хараад мэдэгдэхгүй бол бариад үзэхэд андашгүй бэрсүүтэй бий. Ботгонд нь юмаар ороолгочихсон юм даг уу, баруун нүднээс нь дандаа нулимс гоожиж байдаг байсан, тэр лав засраагүй дээ.

	Тэр тэмээнүүд байхгүй бол Тэвшийн говийн урд ард бас гурван гэр бий, тэднийхэнд бууж нэг хүйтэн юм залгилчхаад хойд талын гэрийн эмгэнээс сураарай. Тэр авгай дандаа дурандаж, тэр хавийн малыг нүдээрээ хариулж байдаг хүн. Цэмбэл гэдэг юм тэр эмгэнийг. Цэмбэл гуай хэний тэмээнд ямар тэмээ нийлэв, ямар тэмээ тасрав ердөө андахгүй. Тэгтэл нар голлож цангасан тэмээ говийн улаан нуур луу цувна. Нуурын захад очоод хөвд морио усалчих, хөвийг мэднэ биз дээ. Ус нь амьтай хүйтэн юм, түүнд морио усал, тэгэхгүй нуурт усалбал нуруугаа авч мэднэ. Залхуурав аа чи, нуурт ирж байгаа тэмээнд сайн шүүгээрэй, тэр муу хаа холдох вэ, тэр хавьд л ижлээ эрээд эргүүтэж яваа. Сайн ажвал ижил буруу мал андашгүй дээ, чамаас өөдтэй хүнд харуут л мэдэгдэнэ гэж аав толгой эргэмээр их юм ярилаа. 

	Гал тогоо хавиар юухан хээхэн хийж байсан ээж,

	— Ижил буруу мал андашгүй ч гэж дээ, тэр тормыг чи хэдийд ижлээсээ салсан гэж бодоод байгаа юм, хавраас хойш чи тэмээтэй гэж нэг барааг нь харсан уу. Аль хавар төөрөлдөөд хэн нэгний тэмээтэй ижилссэн ч юм уу. Аягүй бол энэ муу хуруувчин чинээ хүү чинь төөрөөд алга болох байлгүй гэж намайг явуулахгүй санаатай хэлэв.

	— Хуруувч гэнэ ээ, их багасгах нь ээ, өдий болсон арав шахсан эр хүн чинь эрэл эрэхгүй яах вэ дээ, тийм ээ? гэж аав намайгаа хөөрхөн дэвийлгээд, золбоотой явна шүү, миний хүү. Сүү хоормогоо уусан бол, одоо унт. Өглөө эрт явна гэв.

	Алга болсон тэмээ эрэх байтугай айл саахалтын хонинд мал шүүж үзээгүй шахам би яана даа гэж бодоход дотор эвгүйцэх шиг. Нойр хулжаад сүүж чилж нэг хэсэг эргэж хөрвөв. Гүн шөнө болж хотонд хонь яраглах сонсогдоно. Хаа нэгтээ унага даага янцгаах нь бүдэгхэн дуулдана. Зүүн орон дээр аав, санаа амарсан шинжтэй пичигнэтэл хурхирна...

	— Хөөе босоорой, эрэлчин хүн ингэж унтдаггүй шүү! гээд аав хучлагаас татах үед би сэрэв. Ааваар ингэж дуудуулж босох надад хэзээд түгшүүртэй байдаг. Өглөөгүүр их унтаж, орой босдог хүнд аав миний л мэдэхийн дургүй. Нойрны дүг гэж ад үзэж байдаг сан. Намайг сэрэхэд аав орон дээр байхыг би үзээгүй. Гадаа гарахад хаа нэгтэйгээс ирж явах буюу адуу малдаа явчихсан байдаг юм. Энэ удаа ч адуундаа яваад ирсэн байлаа.

	Шалавхан хувцаслаад би ундаа ууж дуустал аав намайг ойртуулж суулгаад,

	— За би хаагуур хаагуур явж, хэн хэнтэй уулз гэл ээ? гэж асуув. Би сайн бодож байгаад аавын хэлснийг нэгд нэгэнгүй давтав.

	— Чиний зааснаар яваад тором олдохгүй бол яах юм бэ гэж ээж хөндлөнгөөс асуув. Энэ ер нь яах гээд байгаа юм бэ гэж ад үзсэн маягтай ээж рүү цочмог харснаа аав маань,

	— Эрэлчин хүн эрлээ олж байж л ирдэг шүү дээ... гэхэд нь ээж

	— Харин яршиг байна даа, тормоо олохгүй бол миний хүү ирэхгүй болох нь уу гэж асуув. 

	Аав нүдээрээ инээмсэглээд, 

	— Миний хүү олоод ирнэ дээ, санаа зоволтгүй, аав нь мэдэж байна. Морд морд, олигтойхон давхиад яваарай гэснээ ээж рүү эргэж «Аль вэ хө, наадахыгаа авах болж байгаа юм уу» гээд угсарсан тогоо руу өндөлзөв. Ээж галд хоёр нэг аргал нэмж,

	— Одоо сүү халаагаад авлаа гэв.

	Намайг ханын толгойд өлгөсөн ташуур аваад гаран завдтал аав,

	— Тогоо авах гэж байгаа юм бол хүлээ. Болсон идээ амсаад морд гэж билээ.

	Энэ ёсорхол хачин санагдав. Хэзээ л намайг тогоо нэрэхийг хүлээж архи амс гэж байлаа даа. Харин цай хоол хийж байх үед тааралдвал «хүлээ» гэдэг заншилтай билээ. Ээж тогоогоо автал халуун архины уур савсаж охь нь ханхлав. Модон тагшинд хийж өгсөн архинаас аав амсаж, тагнай тагшин шагширснаа,

	— Эгээ л хуурай спирт шиг юм, аль вэ миний хүү эрэлд явах гэж байгаагаараа болсон идээнд ам хүр, тэгээд бүрхээрийн ээрэм долоо гэв.

	Би ч аавын хэлснийг ёсчлон гүйцэтгээд мордов. Их хонгор дээр гараад Сүүл толгой, Ширгүүний говь руу харахад тэмээн сүрэг газрын энгээр л нэг налайж харагдана. Аавын зааснаар явах гэсэн энд тэндгүй л тэмээ, эрээд байвал олмоор юм шиг. Эхний айлаас сурав. Сураг гарсангүй. Дараагийн айлд орсонгүй. Нэг мэдсэн эрлээ олоогүй байхад өдрийн ихэнх барагдсан байлаа. Говийн энгээр тарсан тэмээнд тормоо шүүсээр яваад хул үрээ маань ч цуцав.

	— Тэмээгээ олохгүй бол ирэх хэрэггүй гэсэн аавын үгийг бодохоос дотор эвгүй.

	Нар жаргах дөхөж, өрнө тэнгэрийн хаяа ягааран шаргалтана. Сэрүү унаж, өдөржин нуур сахисан тэмээд цагаалжид гарахаар салхинд хөтлөгдөн бэлчээрлэв. Үдшийн сэрүүнд гэдсээ жаахан чигжиж авъя даа гэсэн царайтай баахан тэмээ жагсах мэт эгнэн ханарна. Түүнд шүүгээд л гомдлоо баръя даа, тэгээд байхгүй бол тэмээ бараадаж хээр хоноё гэж бодохоос айдас хүрэх шиг. Эрлээ олохгүйгээр харьж болохгүй. Аавын хэлснийг зөрчих толгой надад байхгүй.

	Тэмээн дээр дөхөж очив. Туг ширээ бөхтэй, нэг бага тэмээ нүдэнд тусав. Горьдон горьдсоор хүрч очив. Нэг харахад мөн ч шиг нөгөө харахад биш ч шиг. Догшин гэдэг нь айхавтар, ойртуулдаггүй. Эргүүлж тойруулсаар байтал харанхуй болов. Юу ч гэсэн өглөө болгож мөн бишийг мэдэж гомдлоо барахаар шийдэв. Хээр хонох бүү хэл, айлд хонож үзээгүй болохоор эзгүй хээр ээрэм талд ганцаар унтана гэдэг бэрх. Ядарсан муу үрээ минь хазаарыг нь мулталмагц ногоонд хошуу дүрж наддаа бараа болохтой мантай. Эмээлээрээ нөмөр хийж, тохмоо дэвсээд унтдаг гэж дуулсан юм. Тэгээд хэвтэх гэсэн нойр хүрдэггүй. Энд тэнд шувуу, үнэг хярс алин болох нь үл мэдэгдэх амьтас орилж чарлана. Сонсох тусам нуруу хүйт оргино. Морь маань хэнэг ч үгүй идээшилнэ. Морио холдмогц эмээлээ зөөж бараадан бараадсаар, унтах гэж бодсоор, од тоолсоор байтал үүр шаргалтав. Холын юм үзэгдэж, гэгээ гарах үед морио барьж мордоод хээр хоносон тэмээ рүү явж байхад эр хүн болсон юм шиг санагдан бах хөдөлж билээ. Өчигдрийн тэмээн дээр давхиж очоод үзвэл манай тором биш байлаа.

	Өдөржин эрээд бас л бүтэмжгүй. Аавын зааснаар явж хоёр айлд оч гэсний нэгд очоогүйг бодоод гэнэт гэмшив. Өлсөж цангасан учир айлд очих сонирхол ч их болов. Дуран барьж гадаа суусан эмгэн, намайг тоомжиргүй харж,

	— Чи өчигдөр энүүхэн урдуур гардаг хүүхэд мөн үү? Манайд буусан бол тормоо төвөггүй олох л байсан, тэр үед танай тором манай гадаа үнсэн дээр хэвтэж байсан хэдэн тэмээнд байсан юм чинь. Өглөө тэр баруун хойд нуур луу цувна лээ. Холдоогүй биз гэж хэлэв.

	— Хүний үгэнд ороогүйдээ амаа баривч оройтжээ. Эмгэний өгсөн идэх юманд гол гараад заасан зүг рүү нь муу үрээгээ гуядсаар хөдлөв.

	Намайг мордохыг хараад эмгэн,

	— Эрэл буруу эрэх унаа биеийн гарз байдгийг мэдэж авав уу. Бас битгий буруугаар нь сүнгэнэчхээрэй гээд тэмээг сайн зааж өглөө. Тэмээний зүг шогшиж явахдаа би,

	— Энэ эмээ намайг жаахан юм гэж өрөвдсөнгүй дээ, манай ээж бол эвий гэж хуруувчин чинээ нялх амьтныг ийм хол явуулчхаад санаа зовдоггүй яасан дүүрсэн эх эцэг вэ гээд хангинана даа гэж бодож билээ.

	Нэг бяцхан хонхорт хэрээ тоншсон ухархай шиг улаан эргийн ширгэх шахсан шалбаагийн дэргэд хэдэн тэмээ хэвтэж байлаа. Өөрийн юм заавал өөр, аргагүй нүдэнд өртдөг юм. Манай муу орилоо шар ингэний тором үс унгас нь ургаад танигдахгүй болтлоо таргалж хувирсан боловч нүдэнд өөрийн эрхгүй тусав.

	Үдэш айл унтах гэж байхад тормоо туугаад харихад ээж дуу алдаж, аав, эр өсөж л байна гээд хэнэг ч үгүй байснаа намайг мунгинаж будилснаа ярихад, «хүний үгэнд ордоггүй бол тэгдэг юм» гэж зэмлэж билээ.

	 

	
3. ТАШУУР

	 

	Би нэг өдөр хоол голсон хэргээр муугаа үзээд гэрийн хаяанд уруу царайлан хэвтэж байлаа. Яагаад ч юм манайх хааяа гурилгүй дан хярамцаг хийдэг юм сан. Ийм хоолтой орой би эртхэн их гэр лүүгээ явчихдаг байлаа. Их гэрт эмээ ээж, цав цагаан гурилтай, сайхан анхилам үнэртэй нарийн хоол банш бууз голдуу хийдэг сэн. Тийм хоолны үнэр эрт гарч, гэрийн салхин доогуур явахад хамар цохино. Би ч эртхэн их гэрт орж эмээ ижийн цаагуур наагуур хоргодож, ээж орж ирэх вий гэхээс халширна. Сайхан үнэрт хоол бэлэн болж миний өмнө түнтийсэн бууз овоолсон шаазан тавигдах үед буюу түрүүчийн буузны шөлийг сорж байх үед үүд сэвхийж ээж орно. Тэрбээр шууд над уруу явж, эмээ ижийг «Чи сууж хоол ид» гэх буюу «наад хүүг хоолыг нь идүүл» гэхийг огтхон ч дуулаагүй юм шиг ханцуйнаас шүүрч, аягатай хоолыг авч ширээн дээр тавиад чирээд гарна. Орилж бархираад ч, аргадаж гуйгаад ч нэмэргүй шууд аваачин, том модон тагштай цусан хярамцаг өмнө тавьж,

	— Чи хоол голж айл уруу гүйнээ, наадахыгаа заавал ид гэдэг сэн. Би хярамцаг идэхгүй гэж тийчлээд ч сайнаа үзэхгүй, хоолоо хураалгаж хоосон хононо.

	Манай ээж хоол голдоггүй,

	— Хүн л идэж болох юм бол идэж бай, сайнтай муутай идэж хоолтой явдаг юм гэдэг сэн.

	— Би л сэн хойно үгэнд нь оролгүй эмээ ээж уруу гүйж явж ээжийн гарын шүүр хүртээд гадаа шороо самардан хэвтэж байтал хэн нэг нь,

	— Босоорой, босоорой Бадиа ирж явна гэж хашхирав. Ахын сургаар би год үсрэн их гэр лүүгээ харайлгачхав. Бид энэ ахыгаа, сайхан хишиг өгдөг гэцгээдэг байсан юм. Эмээ ээж, эгч хоёрын хэн нэг нь галаа түлж хоол цайгаа хийж байгаа бололтой тооноор нь цэнхэр утаа шарваа дааганы сүүл шиг манарч байлаа.

	Намайг харуут ах маань өврөөсөө нэг нимгэн ном гаргаж ирээд

	— Хүүдээ ном заана даа... гэснээ миний нулимстай нүд өөд хараад, — Хэн зодсон бэ? гэж асуув.

	— Ээж

	— Яасан бэ?

	— Хоол голсон гэж...

	— Чи өөрөө болохгүй юм чинь дээ. Дандаа л тэглээ ингэлээ гэж байх. За юу ч гэсэн хоёулаа ном үзнэ ээ. Ном үзэж эднийг царайчлахгүй юм хойно доо хэмээн хорондоо... гээд инээв. 

	Би ахын барьж байгаа номыг авч эргүүлж тойруулж үзэв. Ах нүүрэн талын хэдэн үгийг хуруугаар заагаад:

	— Энэ юу гэж байна? гэхэд нь би

	— Хг... гээд толгой сэгсрэв. Ах хөхөрч,

	— Хр дээ, хг гэхээс өөр яах вэ. Монгол цагаан толгой гэж байна... гэснээ хуруугаар хоёр дугуй юмыг зааж, — Хорин зургаан он гэж бас байна гээд номыг бурхны авдар дээр тавив.

	— Одоо заахгүй юм уу?

	— Өдөр судартай эхэлнэ ээ...

	Хэд хоногийн дараа нэг өглөө ах маань нөгөө номоо дэлгэж хэдэн үсэг хуруугаар дарж а, э, и, о... гэхчлэн зааж эхлэв.

	Би тун түргэн үсэг нүдэлж үг холбож билээ. Ном үзэх сонирхолтой ч байж. Ах урамшаад,

	— Миний дүү ч ном сурч номоор хоолоо олж идэх хүн болох нь ээ гэхэд эгч хажуугаас нь

	— Хн, энэ бид хоёрын номоор хоол олж идэх ч гайгүй хэвтэнэ ээ. Номчирхох яах вэ. Өнөө хурга хаачсан бэ? Хойноос нь шалавхан яв, аягүй бол нийлчихнэ шүү гэв.

	Би хурган дээр гүйж хүрээд, үзсэн үсгүүдээ элсэн дээр дүрсээр зурж, уншсаар байгаад дорхноо цээжилнэ. Хэдхэн хоногийн дотор үсэг үзээд, үг холбож ойр зуурын юм халтар бултар уншаад байх болов. Ээж минь үүнд их баясаж их ахыг орж ирэхэд нь намайг зөндөө магтаж орхив. Манай ээжийн төрсөн ахынх айл учраас бид түүнээс их айна. Тэр бээр чанга дуутай, ширүүн зантай хүн байсан юм. Бадиаг адуу малд явчихаар ээж, ахаараа номоо заалга гэнэ. Өглөө би номоо аваад ахынд орно.

	— За юу гэж зогсоод байгаа юм бэ, наадахыгаа унш! гэж ах шаардана. Би ахаас айгаад амандаа уншина.

	— Энэ гурил чинь хэл нь татчихсан юм шиг юугаа шивнээд байгаа юм бэ, чангахан уншаач гэж ах зандарна. Би дуугаа чангалж, одоо яв, сав ав, хонь саа, морь уна, мод барь, мал туу гэж уншихчаа болно. Хэчнээн чанга уншъя гэвч дуу гарч өгөхгүй. Ах жаахан дагуулж уншиж байгаад, дараагийн хэдэн өгүүлбэрийг зааж өгөөд явуулна.

	— Номоо заалгачихлаа гэж бөөн баяр харина. Үнэндээ их юм заалгасандаа биш, ахаас түргэн салсандаа баяр хөөр. Тэгтэл ээж номоо унш гэж үглэнэ.

	— Монгол-ун адагуун сүрэг унахуй дор хурдан гавшгай, сүүнийг эсгэж айраг хийвээс уухуй дор бахтай гэж намайг уншихад ээж бахархан хайрлана.

	Нэг өглөө ахынд очиж номоо заалгав. Ах ч сайхан зантай, миний дуу ч овоо чанга. 

	— Эрт бос, дээл өмс, бичиг унш, унд уу, хоол ид, мал хураа гээд л бузгай уншиж байлаа. Ах номын хуудас эргүүлээд,

	— Энэ юу гэж байна, унш гэж нэг богинохон үгийг хуруугаараа заав. Би,

	— «Гэх» гэж уншив. Ах бас нэг адилхан үгийг зааж,

	— Үүнийг унш гэв. Би,

	— «Гэх» гэж л уншив. Ах түрүүчийн үгийг заав. Би мөн л

	— «Гэх» гэж орхив. Алийг нь ч заасан, «гэх» л гээд байлаа. Өөрөөр хэлж огт болдоггүй.

	— Энэ чинь хаашаа гурил вэ, хоёр өөр юмыг ижил хэлээд байх юм. Ахын авгай, ном руу тонгойж хартал ах,

	— Цаашаа бай гэж уцаарлав.

	Нүдний булангаар ахыг харвал, царай нь бүрхэг тэнгэр шиг барайгаад аймшигтай үзэгдэнэ. Яая даа гэхээс арга барагдана. Ах өндөсхийснээ, толгой дундуур шавхийтэл ороолгоод авав. Памба тэндээс ухасхийж,

	— Чи хүүхэд алах нь уу? Зааж өгөхгүй юм бол зодоод яадаг юм бэ гээд ташуурыг нь шүүрч аваад үүд рүү шидчихэв. Урт суртай, богинохон модтой ташуур уурласан могой шиг хатавчинд эвхрэн хэвтэнэ. Ах ташуур луу нэг өндөсхийснээ болиод,

	— Маргааш заавал зөв уншиж ирээрэй чи, харь гэж зандраад, — Тэнэг муу гурил бол гэж хараав. Манай ах дургүй юмаа гурил гэж хараадаг байсан юм. Би зодуулсан боловч, харих болсондоо баярлаад хөл мэдэн гүйв. Тэгэвч гаргагддаггүй нөгөө хэцүү үг гол дээр горойлгоно. Бадиа байхгүй учир асуух хүнгүй. Дэмий л жаал хардаг, ижил л үг байдаг. Хуруу шиг гүрийж хавдсан гүвдрүү чим чимхийж өвдөн, гаргахгүй үгээ зөв гаргахыг сануулна.

	Гэртээ харихад ээж, над руу нэг ажиглаж харснаа,

	— Номоо сайн давтаарай хө! гэв. Намайг уйлсныг мэдээд өмөөрөх болов уу гэж горьдсон талаар болов. Манайхан хүүхэд өмөөрдөггүй хачин улс байсан юм. Гомдол мэдүүлбэл, чиний буруу, хар хохь чинь гэж загнана.

	Маргааш өглөө нь ээж урьдын адил ахындаа очиж номоо заалга гэж сануулав. Би номоо аваад гаравч зүрхшээд очиж чадсангүй, аргаа барахад хэвтэж байгаа үхэр дунд ороод хэвтчихэв. Төд удалгүй хэвтэр нь ханасан үхэр босож, би зэлэн дээр торойж үлдэхэд хүрэв. Дэрсэнд очоод нуугдчихав. Тэр өглөөг тийнхүү аргалав. Дараа дараагийн өглөө мөнөөх л үхэр дотор хэвтэж цаг нөхцөөнө. Ах маань ч намайг зодсондоо бантсан уу, номоо яагаад заалгахаа байв гэж асуусангүй. Ээж ч номоо заалгаж байгаа гэж хууртсаар, би ч өглөө эртхэн босоод зэлэн дээр очиж үхэр дотроо хэвтэж аргалсаар байлаа. Нэг өглөө хоёр үхрийн завсар ороод дулаан хэвтэж байсан унтчихаж. Нэг мэдсэн үхрийн зэлэн дээр ганцаараа хэвтэж байна. Сэмхэн өндийвөл, ээж мод барьчихсан ирж явна. Босоод их гэр лүү зугтаж явтал Бадиа маань ирчихсэн морь харж явлаа. Бага ахын бараанаар ээж ч буцав. Намайг хараад Бадиа

	— Өө, хүү хүрээд ирлээ, үсийг нь норгож өгөөрэй гэж гэр лүү хашхирав.

	Гэрт ороход эгч бүлээн усаар толгой угааж өгөв. Ах үс хусаж эхэлснээ, нөгөөх хавдрыг дарж үзээд:

	— Хэн ингэсэн бэ, юугаар шавхарсан бэ? гэж ширүүн асуув. Хэлье гэж хэд аман дээр орж ирснээ, хэрүүл гарч магадгүй гэж айгаад дуугарсангүй. Ах үс хусах зуураа хэд хэд гаслав.

	— Энэ муу зүүн уурт хар л ингэсэн дээ... гэхэд нь, эгч ирж хараад

	— Анжаа үүнийг ахаараа номоо заалга. Яагаад номоо давтахгүй байна гээд л хашхирч байдаг юм гэв.

	Үс авч дууссаны дараа ах,

	— Номоо унш гэв. Би нөгөө айхавтар хоёр үгийг тойрч,

	— Нам засаг ану бидэн дор онц хайртай, гагцхүү бид-ну төлөгөө хамуг ажилаан хиймой, хүмүүн дор эрдэм чухал, эрдэмгүй хүмүүн болбасу энэ насан-у гэмшил гэж уншсанд Бадиа маань баярлаж,

	— Миний хүү чинь овоо болчхож гэж магтан, хөндүүр гүвдрүүтэй толгойг минь энхрийлэн илэв. Үйл хийж суусан эгч,

	— Ахаараа заалгаад л сайн болчхож л дээ гэв.

	— Заах яах вэ, зоддог нь муухай л даа гэж Бадиа овоо тайвширсан өнгөөр хэлснээ, — Алив юу гэлээ, хийүн дор эрдэм чухал. Эрдэм үгэй болбасау энэ насану гэмшил гэдгийг ухаарч ав. Эрдэм сурахыг хичээ гэж сургав. Эгч ярианд оролцож,

	— За тэгвэл, нэг сүрхий эрдэмтэй хүүтэй болоод авчирсан цалинг нь хүртэж суух юм биз дээ, анжаа бид нар гэж билээ. Ээжийг дүү нар нь цөм анжаа гэж цээрлэдэг байсан юм.

	— Эрдэм сурна даа харж л байгаарай, эрдэм ном үзэх цаг нь болсон юм чинь гэж ах намайг хөөргөв. Эгч,

	— Наад эрдэмтэн чинь яагаад, ахаараа зодуулчихаа вэ гэж асуув. Би нөгөөх хоёр сүрхий үгийг заав.

	— Иймхэн юмыг уу, аль вэ уншаадах гэж ах шаардав. Би мөнөөх л «гэхээсээ» хэтэрч чадсангүй.

	— Нялх амьтныг шавхарч байхын оронд учрыг нь хэлээд л өгчихнө биз... гэж үглэснээ хуруугаар зааж эхийг нь гэх гэж чиний уншсан зөв, харсаар байтал э-гийн ацаг богино байгаа биш дээ. Дараагийнх нь Г- биш, х-ацаг нь урт байна, и-биш үү, тэгэхээр хийх гэж уншина. Үүнээс хойш хүний ам харалгүй сайн ажиглаж ухаарч авч бай гэж захиж билээ.

	Хожим ах нар маань хоёулаа л надад ном заасан гэж ярьдаг байж билээ. Үнээн үнэн, монгол бичиг заасан, би ч мундахгүй сурсан. Харин өөр бичиг үзээд ташуурын сурын гүвдрүү, заалгасан ном хоёроо зэрэг мартчих шахаж билээ.

	 

	4. БОРООХОЙ

	 

	Намайг Дамиран гайхал гэх боловч тийм ч болохоо байчихсан амьтан гэж өөрт ер бодогддоггүй сэн. Ямар нэг дургүй хүргэсэн юмтай жаахан үзэлцэх гэхээр л томчууд ийм тийм гэдэг хачин улс юм шүү дээ. Уг нь хүн өдөхгүй бол миний гар урьтаж хөдөлнө гэж гонж. Хэчнээн ч зүгээр байя гэсэн сэтгэл зовоосон, өмөөрмөөр, муудалцмаар юм гараад болж өгдөггүй юм л даа. Хэрэв тийм юм болдоггүй бол би юу гэж зүггүйтэх вэ, хүмүүс ч тэр эвгүй нэрийг над юунд өгөх вэ? гэж би бодоход сэтгэл шимшрэх шиг болдог доо. Гэхдээ гол юм малаас болж гардаг юм. Би малд их хайртай, мал маллах их дуртай хүүхэд. Нохой, муур, болжмор, ер хор хөнөөлгүй амьтан хорхойг ч хайрлана, мөрөөрөө амьтас явж л байг. Тэгтэл зарим хүн, малыг зодож нохой алж, ямар ч гэмгүй шувуу, хорхой, шавжийг хөнөөж зугаагаа гаргаж байдагт би дургүй, тэр хохирогсдын хариуг авмаар санагдаад байдаг юм. Түүнээс болоод л болох, болохгүй юм хийж, нэрээ хорлоод байгаа хүн дээ. Миний аав ээж амьтныг хайрла, өрөвдөж бай гэдэг байтал бусад хүн яагаад хүүхдэдээ хэлж сургадаггүй юм бол. Тэр бүү хэл амьтныг өрөвдөхгүй алдаг хүн байх юм. Ийм амьтныг яах вэ? Эсвэл өөрөө амьтан биш юм болов уу. Тийм өрөвч сэтгэлгүй хүнийг ямар нэг аймшигт том амьтан гарч ирээд няц дэвсчхээсэй. Тэр хүн яах бол? Биеэ өмгөөлөх чадалгүй хөөрхий амьтныг алж хядаж байснаа санаж гэмших болов уу? Махан бодид төрсөн боловч чулуун зүрхтэй бол уярна гэж үү. Чулуун зүрхтэнд хайрлах юм байдаггүй байх.

	Мал малладаг хүүхэд бид сургуульд сууж малаасаа хөндийрөхөөр, сэтгэл хуурах юм эрдэг байлаа. Малаас хөндийрөхөөр нохой л энхрий санагддаг. Тэгээд бидний хэдэн хүүхэд нэг гөлөг тэжээв. Дөрвөн нүдтэй, зүрх цагаан, улаан халтар гөлөгтэй боллоо. Ийм нохойг жинхэнэ монгол үүлдрийн нохой гэцгээдэг. Үнэн худлыг мэдэхгүй, юу ч болтугай хүнд амархан дасдаг ээлтэй амьтан нь үнэн. Яагаад ч юм бэ түүнд Бороохой гэж хачин нэр өгсөн юм сан. Бороохой номхон, ухаантай, харамсалтай нь охин гөлөг байв. Бид сүүлд мэдсэн боловч хэн хэндээ дассан учир салж чадаагүй. Бидний хэн нэг нь хичээлээс оройтож ирэхэд тосож очно, үдэш буцаж явбал дагаж яваад, сургуулийн гадаа хүлээж байгаад, хамт харина. Манайхны гэрт үл таних хүн ойртуулахгүй, аргал түлш авдар сав манана. Тэр ч байтугай угаагаад гадаа өлгөсөн даавуу салхинд унаж хийсэхэд боргож дохио өгнө. Настайчууд болоод бидний хэн нэг нь хаалгаа цоожлолгүй гадуур явчихад үүдийг нь сахиж хэвтэнэ. Манайхны хэн нэгнийд танихгүй хүн ирэхэд хэрэв гэр эзэнгүй байвал шууд очоод үүдэнд хөндлөн хэвтдэг, чулуу модоор шидвэл урж тастчихаж ч мэднэ. Бусад цагт хэдэр ядар зангүй номхон тайван. Бороохой гөлөглөнө гэдэг бидэнд бөөн баяр. Ид хүйтэн цагаар гэдэс нь томорч холхойгоод ирэхийн үед дулаан байр зэхнэ. Гөлөглөсөн үед нь их хоол бэлтгэнэ.

	Бороохой зургаан хөхтэй мөртөө долоон гөлөг гаргачихна. Гэвч бид тэжээгээд авна. Хавар болоход гөлөг тарж алга болно. Гагцхүү бороохой хаашаа ч явахгүй. Бид ийм нэг үнэнч нохойтой хэдэн жил боллоо. Сургууль тараад хөдөө явахдаа, сумын төвд суудаг хэн нэг танил айлын гадаа орхино, намар биднийг ирэхэд учиргүй санасандаа гийнаж, долоож эрхэлж байдаг сан. Нэг хэсэгтээ биднийг хаашаа л явбал дагана. Хичээлд хүргэж өгнө, тарахад тосож авна. Орой үдэш бол биднийг цөмийг нь сургуульд дагаж очоод нэгийг нь ч орхилгүй гэрт хүргэнэ. Бороохойг хүүхэд байтугай сумын төвийн томчуул андахгүй өрөвдөж хайрлана. Тэгтэл нэг сүрхий ажил өрнөв. Нохой агнана гэнэ. Манай гэр хорооллын дарга, нэг өвгөжөөр хүн яриа таниулга хийв. Түүнийг Гэрэл гуай гэлцэнэ.

	— Нохой бол өвчин тараагч, хог новш таригч бохир амьтан учраас цөмийг устгаж арьсыг нь бэлтгэлд тушаана. Том багагүй нохой алах ажилд идэвхтэй оролцох хэрэгтэй гэж гэрүүдийн дарга өндөр дуугаар хашхираад, хүүхдүүд нохойг алах хүнд ойртуулж өгөх хэрэгтэй гэж тушаагаад шан өгнө гэж амлав.

	Бид нохойг ойртуулах байтугай холдуулж тэр дундаас Бороохойгоо нуух арга хайв. Байшингийн довжоо, пин, саравч, хураасан аргал түлээ аль л нууж хааж болох газар болгоноор дамжуулсаар байгаад нэг удаа эсэн мэнд үлдээв. Нохой нядлах ажил дууссаны дараа бид Бороохойгоо гаргаж ирэхэд, гэрүүдийн дарга хараад халаглаж,

	— Тэр ээ хөөе, энэ муу гичий яагаад үлдчих вэ, үүнийг л алах байсан юм. Энэ хүүхдүүд л нуучхаж дээ. Та нарын хэн чинь нуусан бэ? гэж зандрав.

	Бид дуугарсангүй. Гэрүүдийн дарга биднийг долоовор хуруугаараа чичилж, ирэх намар хамгийн түрүү наад муу өлөгчний чинь арьсыг хуулна гэж заналхийлэв.

	Миний зэвүү хүрээд бид Бороохойгоо алуулахгүй гэж хэлчихсэн чинь Гэрэл

	— Яана гэнэ ээ хө, дүрсгүй гайхал чи, багшид чинь хэлнэ дээ гэнгүүтээ чулуу шүүрч бороохойн хавиргыг дэлсчхэв.

	Нохой ч ясанд хадтал гаслав. Тэр бээр дахиад цохих гэхэд нь би нохойгоо халхлаад чулуу шүүрч,

	— Дахиад цохивол нохойны хавирганаас гадна таны дух янгинана гэж мэдээрэй! гэж хэлж орхив.

	— Яана гэнэ ээ, муу дэггүй гайхал, чи! гээд тонгойход нь нохой бид хоёр зугтав. Түүнээс хойш сайх дарга, намайг харвал л муухай гайхал гэдэг болсон юм. Түүний хайрласан нэр хоч ч хамрын халуун ханиад шиг сургууль даяар тарж билээ. Томчуул нохойг минь алах гээгүй, зүгээр байсан бол би яах ч үгүй, гайхал майхал гэж нүд үзүүрлэгдэх ч үгүй байсан.

	Нохойг өмөөрснөөс хойш түүнийг алах талах яриа намдав. Бид Бороохойг минь яаж ч магад гэж харддагаа болив. Жил сар хүрд шиг л эргэдэг юм хойно доо. Намаршаад, түдэлгүй өвөл боллоо. Бороохойн үс сэгсийн ургаж, гэдэс нь холхойж эхлэв. Бид дулаан хороо зэхэж, хоолны нөөц бэлтгэв. Нэг орой Бороохой харагдахгүй байна, хаачив гэж сураглавал, айлын эмгэн

	— Гөлөглөх болсон байна лээ, хаа нэг нүхэнд очиж хэвтээ биз, нохой гөлөглөхөө болохоор нуугддаг юм, газар даа гэж мэдэмхийрхэж байна. 

	Харанхуй болсон тул тэгсхийгээд орхив. Өглөө эрт хичээлд яваад Бороохойгоо анзаарсангүй. Сүүлийн цагийн хичээл хийж байтал түгшүүрт мэдээ ирж зүүгээр шивэх мэт болов. Багш хичээл зааж самбарт дасгал бичиж байх үеэс манай айлын жаал хүү хаалга дэлгэж, оволзсон амьсгалаа дарж чадахгүй шахам «Бороохойг аллаа» гэж хашхирахад бидний хэдэн хүүхэд хичээл дэвтэр, ном үзэг харандаа цөмийг орхиж, зарим нь ширээн дээгүүрээ дүүлж, газарч хүүгийн хойноос харайлгав. Бид салхи өөдөө сандан мэгдэн гүйлдсээр нохой алагчид дээр очиход, Бороохой маань эхэр татан амьсгал хурааж байлаа.

	Гэрүүдийн дарга Гэрэл, хоёр хүний хамт мод шийдэм, царил мэтийг дэргэдээ тавиад тавтай нь аргагүй тамхи татаж суулаа. Бидний нүдэнд нулимс хуралдаж, Гэрэл ах аа, та даанч яав даа, хөөрхий муу нохойг минь, наадах чинь олон гөлөгтэй шүү дээ, түүнийг нь яаж тэжээх билээ. Манай бороохой таныг яагаа ч үгүй шүү дээ гэж зэрэг зэрэг хэлэхэд, 

	— Хн, нохой өмөөрч уйлах юм гэнэ. Заяагүй хижгүүд бол. Энэ муу нохой байтугай, та нарын ч тархийг хага цохисон яадаг юм бэ, яваад сураарай! гээд Гэрэл бялдсан цус нь ягааран царцсан бүдүүн мод шүүрч далайв.

	Бид айсандаа ухасхийж зайлсан боловч тэрхэндээ эргэлдэж, том хүнээс айхгүйгээр хэрэлдэхээр шийдэв.

	Би ихээхэн зүрх гаргаж, хоолойгоо засаж байгаад

	— Танд гэмгүй амьтныг хайрлах сэтгэл алга уу? Тэр олон нялх гөлөгтэй зүйрлэх хүүхэд байхгүй юу гэхчлэн хэд хэдэн асуулт асуух гэсэн чинь хоолой чичрээд чадсангүй, тэгтэл Гэрэл мод тулан өндийж,

	— Битгий дэмий донгос! Өвчин тахал дэлгэрүүлдэг муусайн нохойг өмөөрч их юм болох нь. Эх захаа алдсан яасан муухай задарсан хижгүүд вэ, захиралд чинь хэлнэ дээ гээд хөмхийгөө зууснаа, — Наадахыгаа чирээд яваарай, аваачиж арьсыг нь хуулна гэв. 

	Бид мөчөөгөө өгөлгүй:

	— Та ч хэл, бид ч хэлнэ гэсэнд Гэрэл,

	— Пөөх, Дамиран гайхал гэдэг чинь ийм айхавтар турсага юм уу. Эцэгт нь хэлж хонгыг нь нэг сайхан самнуулахгүй бол бөгсний нь цус цээж рүүгээ хөөрч байгаа юм байна гээд хөөрхий муу Бороохойг маань шороо манарган чирч яваа хоёр нөхрийнхөө хойноос хөх ширэн ултай, савхин гутлаар шороо пургиулж тулайтай хөгшин ат шиг хайвга хайвга алхлан одов. Миний шар улам хөдөлж,

	— Чамайг сумын даргад хэлнэ дээ гэхэд Гэрэл зогтусан эргэж хараад,

	— Бас захиргаадах нь, нэртэйгээр нь чадал чинь хүрвэл шүүхэд өгчхөөч. Улсын бэлтгэлийн төлөвлөгөө биелүүлэх гэж яваад их ахынд очих юм биш байгаа энэ чинь, овоо шөрмөстэй хүү гарах нь ээ Дамиран гайхал гуай гэж! гээд пэр пэрхийтэл хөхрөв. Аргаа бараад би, ганц сүрхий хорсгомоор үг хэлэх гэсэн орж ирдэггүй, хоолой зангираад уйлчих шахсан болов чиг

	— Муу дайсан! гэж уйлагнан хэлсэнд өвгөн маг маг хөхрөөд,

	— Дайснаа таньсан бол бариад өгчхөөрэй! гээд хэнэг ч үгүй цааш алхав.

	Түүнтэй хэрэлдээд ашиггүйг мэдсэн бид Бороохойн гөлөгнүүдийг хооллох санаатай очсонд, эхийгээ амлаж нүдээ нээгээгүй гөлөгнүүд бие биеэ тэврэх мэт шавалдан үхсэн байлаа.

	Ийм юмыг үзээд яах ухаанаа олоогүй. Барьж аваад цохичих чадал байхгүй, дарга нарт хэлчих зориг байхгүй, дэмий л хорсож, гэрийн хорооллын дарга, өр зузаан өвгөн Гэрэлийг ганц сайн чадаж Бороохойнхоо өшөөг авах сан гэж бодовч аргагүй л сум дутаж билээ. Түүгээр ч барахгүй, өөдгүй муу хүүхдэд тооцогдож сахилгагүй гайхал гэсэн нэртэй үлдсэн юм.

	Зарим томчуул хачин шүү. Хүүхэд биднийг ингэж элэг барьж, элдэв хоёроор басамжлан, нэр хоч өгч өөрсдийгөө зөвтгөж байгаа юм даа.

	Бороохойг алснаас хойш би, Гэрэл болоод өндөөр, өндөр нуруутай дохийсон харчуулд хайргүй болж билээ. Түүнийгээ аавд хэлсэнд мөн л тоомжиргүй хандаж, настай хүн буруу юм хийдэггүй л сэн, яаж харлах нь тэр вэ, Гэрэл чинь. Та нарт бас гэм бий байлгүй. За яах вэ, ямар ч гэсэн хүнээ таньж авч дээ чи! гэж билээ.

	 

	5. НҮДТЭЙ ГҮЗЭЭ

	 

	Намайг бага байхад манай тэнд хүүхдэд элдэв нэр хоч өгдөг, настайчуудын хэлдгээр тохьгүй хүмүүс байсан юм. Тэгэхдээ хүүхдийг муучилж биш, өхөөрдөхчөө болж байгаа ухаантай юм. Тэр үед одоотой адил хүүхэд олон биш, айлууд ихэвчлэн нэг хоёр, сайндаа гурван хүүхэдтэй байлаа. Тийм учраас хүүхдийг өхөөрдөж эрхлүүлэх нь их, ахмад хүмүүс хүүхэдтэй тоглох гэж шоглочхоод их нь ичиж, бага нь уйлав гэгч болох, тэгсэн хэр нь буруу юм хийж байвал таних, танихгүй цөм загнаж зандрах, нэг л сонин байжээ.

	Нутгийн заншил юм уу хаашаа юм, олон цөөн ялгаагүй нэр хочгүй хүүхэд бараг байхгүй дор бүрнээ таних тэмдэгтэй байсан юм. Ухаа нь миний Дамиран гайхал гэдэг нэр бол миний үеийнхэн өгсөн юм биш, нөгөөх зүггүй ах нар «хайрласан» хэрэг. Одоо бодоход миний «гайхал» ч бага хэрэг, надаас муухай нэртэй хүүхэд ч байсан юм шүү.

	Манайхантай голдуу айл саахалт явдаг Цэрэн хүүхнийх гэж байлаа. Тэднийх нэг охинтой. Нэг сайхан ааштай, орох тоолон ямар нэг ам хөдөлгөх юм өгдөг өглөгч эмээтэй сэн. Яагаад ч юм тэдний хоол манайхаас илүү амттай, хүүхдүүдийг хажигладаггүй болохоор би тэдний рүү их л гүймтгий байж дээ. Ээж тэднийд хааяа нэг орно. Намайг дагаад гүйхэд хориглож «битгий дага» гэнэ.

	Би үгэнд нь орохгүй дагахаар чулуугаар шидэж хөөдөг сөн. Манай ээж хүүхэд дагуулж айл хэсэх дургүй, хүнд тавьж өгсөн тавгийн идээг хүүхэд шүүрдэхэд дургүй хүн байсан юм. Ээжийг Цэрэн гуайнх руу яваагүй цагт би тэднийд байнга очдог, хүүхэдтэй нь тоглодог.

	Тэдний охиныг Хандармаа гэдэг. Хандармаа бид хоёр нутгийн яриагаар бол ходий байсан юм. Хандармаа их хөөрхөн, бүлтийсэн том хар нүдтэй, цүрдийсэн бор жаал байлаа. Хэдэн шагай, алаг чулуу мэт тоглоом, хүний өгсөн ааруул ээзгий, халтар ёотон ер идэж уух юм, юухан хээхнээ огт харамлахгүй гар султай хүүхэд.

	Ээж түүнийг Цэрэнгийн торомгор бор гэж өхөөрдөж, ундтай устай сайн хүн болно гэж магтана. Гэтэл түүнийг нутгийн дүрсгүй ах нар «Нүдтэй гүзээ» гэж хочилно. Би түүний өмнөөс ичиж байхад Хандармаа тоох ч үгүй нэршчихээд тэр муухай нэрээр дуудахад «аан» гээд эргэж харна. Яагаад ингэж нэрлэснийг ээжээс асуухад «Эх нь сэтгэл санаанаас болж эрт ширгэчхээд энэ муу охин чинь тэжээвэр байсан юм. Их туранхай, том гэдэстэй болохоор нь муусайн юмнууд дээрэлхэж тэгж хочилсон юм. Манай Хандармаа та нараар дарлуулахгүй хүн болно доо харж байгаарай» гэж ээж өмөөрнө. Тэгтэл манай эмэг ээж, «энэ муу охин ер нь цаад эцэг шүү юмаа санасаар байгаад гэдэс нь томорчихсон байх шүү. Арай бэтгэрчхээгүй байгаа даа» гэж их зовсон янзтай ярина. Энэ яриаг сонсоод би «Хандармаагийн эцэг хаачсан юм бэ?» гэж асууна. Эмээ ээж «Хош чи, том хүний ярианд оролцох нь уу. Гар, хонь хурга хар» гэж зандарна.

	Нэг өдөр Цэрэн гуай нэг захиа барьчихсан их л баясгалантай орж ирэв. Тэр захиагаа ээж, эмээ хоёрт цай уух зуураа байн байн уншаад үе үе санаа алдана. Түүний уншсан зүйлээс «Та нартаа очихоор шийдлээ. Хүлээж авахаа л хичээ. Охиноо үзэх юм сан гэхээс нойр хүрэхийг байлаа...» гэсэн хэсэг үг миний ой ухаанд дорхноо хадагдав.

	Би орон доогуур хэвтэж тэдний яриаг чагнав. Цэрэн гуайн баяр хөөрийг манай хоёр хуваалцаж, тайвшруулж, сургамжилж байлаа. Ээж «Цаадах чинь тэгээд бүр ирж байгаа юм болов уу даа?» гэж болгоомжилсон байртай асууна. Цэрэн гуай «Ажлаасаа гарчихсан гэнэ ээ, нутагтаа бүр байх гэнэ» гэж сонирхуулав. Эмээ ээж «Нутагтаа тогтдоггүй л хүүхэд дээ, овоо томоожиж дээ, яах вэ. Та нартаа хань бараа болж байвал аштай юу» гэхэд Цэрэн эгч «Хэлээд яах вэ, гэр толгойлох эр хүнгүй айл өөдөлдөг ч үгүй юм байна. Бүсгүй хүний нэрд ч муухай юм» гэж хэлээд санаа алдав. Эмээ ээж «Чи ч ухаантай хүн болоод тэвчээртэй хүлээлээ дээ» гэхэд ээж «Амьд явсан юм болохоор нь эргэж ирнэ л гэж хардаг байх даа. Зүв зүгээр байж байгаад усанд шидсэн чулуу шиг хэдэн жил алга болсон хүнд хамаагүй хөл алдаж болохгүй, хашир үзнэ ээ, хө» гэж сургамжлав.

	Цэрэн эгч нэг л хачин инээгээд «Тэртэй тэргүй гэнэдээд анхнаасаа тийм хүнтэй суучихсан хүн чинь яаж хаширлах вэ дээ. Ханиа, үр хүүхдээ гээд эргэж ирж байгаа хүн, буруу булхайгаа ухаараа биз» гэсэнд ээжийн дуу эрс зоримог болж «Цэрээн, чи дахиад дөнгүүлэх нь үү. Энд тэнд тэнэж хал дол үзчихсэн юмнууд юу гэж ч сайхан үгээр хуурч байж мэднэ. Хэдэн жилийн өмнө эхнэр хүүхдээсээ сэтгэл урвасан хүн гэв гэнэт яагаад эргээд ирэх болов. Аргагүй та нарыгаа санаад, гэмээ ухаараад ирэв үү, эсвэл орон нутгаараа байж ямар нэг талаар амсхийх шалтгаан гарав уу, яав? Судална шүү хө, сургаар нь хөөрцөглөж болохгүй» гэв.

	Цэрэн гуай санаа нь зовсон байртай «Эгч минь, арай үгүй байгаа даа, хөөрүү сагсуу ч гэсэн эр хүн байна, ухаан суугаа биз» гэж цаанаа өмөөрөнгүй өнгөөр хэлэв. 

	Ээж «Тэгвэл чи өөрөө л мэд. Сүүлд нь битгий гон гон гээрэй. Балганыг мэдэхгүй биш, болчимгүй шүү. Чамайг нялх биетэй, яаж ядарч байхад чинь ямар сайхан үгээр гуадчихаад орхилоо доо» гэв.

	Эмээ ээж охиноо дэмжиж байгаа бололтой «Бүсгүй хүн хашир нь дээр ээ» гэсэнд Цэрэн гуай цайгаа ч уухаа болиод захиагаа ч уншихыг байгаад бодлогоширч гүйцэв.

	Хандармаа «миний аав ирэх гэж байгаа» гэж баяртай ярьдаг болов. Би түүнээс «Танай аав ямар хүн бэ?» гэхэд «Аав хөөрхөн, их өндөр» гээд гараа өргөн хэмжиж «Би аавыгаа дагаад айл хэснэ. Дахиж хол явуулахгүй» гэнэ.

	Бид ч бас түүний аавыг хүлээв. Нэг өглөө Цэрэн гуай гоёж гоодчихсон манайд орж ирэв. Эмээ ээж «За хүү минь цаадах чинь ирэх нь үү?» гэв. Цэрэн эгч инээгээд толгой дохив. Ээж «Өнөө охиноо сайхан гоёорой, аавыгаа танихгүй мөртөө хөөрч давхиад л, яриад, өрөвдмөөр гэдэг нь. Та хоёр ч аавыгаа аятайхан угтах юм байгаа биз дээ» гэв.

	Цэрэн гуай зөвшиж толгой дохиод «Балганыг турших нэг арга бодсоон» гээд ээжтэй баахан юм шивнэж ярив. Ээжийн царайг харахад нэг хэсэг бодлогошронгуй байснаа сүүлдээ гэрэлтэн инээв. Ээж «Болж хө, зөв» гэж хэлэв. Цэрэн гуай ч шийдэмгий янзтай байлаа.

	Түдэлгүй хотын бүх хүүхэд, Цэрэн гуайнд цугларав. Цэрэн эгч будаатай цай чанаж хүүхдүүдэд аяга аягаар өгч байлаа. Айл саахалтын арав гаруй хүүхэд голомтын хоёр талаар сууж хөлсөө хамар дээрээ бурзайлган, халуун будаа үмхэлж байв. Мэдээж идэх юмтай газар миний суудал дээхнүүр байдаг сан хойно, би тэдний эхэнд сууж байлаа.

	Тэгтэл хаалга сэвхийтэл онгойж, саарал даавуун дээлтэй, гялалзсан хар савхин гуталтай, цагаан эсгий малгайтай, өндөөр гэгчийн хар хүн орж ирэв. Хүүхэд байсан болоод тэгсэн үү, хөгшин л хүн шиг санагдав. Сайх эрийг орж ирмэгц бид зэрэг дэрхийтэл босов. Цэрэн эгч биднийг сууцгаа гэж дохив. Бид ахмад хүний үгнээс гажиж явсан биш, дорхноо сууж гийчнийг ажиглан байв. Ирсэн хүн, Цэрэн эгчтэй гар зөрүүлж золгоод духанд нь хошуугаа хүргэснээ бидэн өөд хараад

	— Цэрээн, өнөө миний охин аль нь вэ? гээд хоёр алгаа тосон гайхаж зогсов. Цэрэн эгч

	— Чи аав нь юм бол охиноо тань даа гэв. Гийчин нүдээрээ эрэлхийлж бид бүгдийг ажиглав. 

	Цэрэн эгч,

	— Чамтай адил хүн энд алга гэж үү?.. гэснээ царай нь үл мэдэг улсхийгээд, — Арай худлаа байгаа гэв. 

	Нөгөө хүн бас зовонгуйрч царай нь улайв. Тэр бээр биднийг дахин нэг ширвэж хараад манай саахалтын Жигжид гуайн ач охины дэргэд очоод

	— За миний охин аавдаа ир! гээд ханцуйнаас нь татаж босгов. 

	Охин гэдрэгээ цахлав. Энэ үед хамгийн адагт суусан Хандармаа өндөсхийв. Цэрэн эгч охин өөдөө нүдээр дохиж толгой сэгсрэв. Хандармаа ч намсхийв. Сайх эр, нэлээд шийдэмгий:

	— Чи чинь аавыгаа ирж байхад баярлахгүй байна уу. За нааш ир үнсье гэхэд охин

	— Та миний аав биш, манай аав гэртээ байгаа гэж уйлагнав.

	Их нь ичиж бага нь уйлах гэгч болов. Нөгөө хүн ч зовчхов бололтой, царай нь улайгаад Цэрэн эгчид

	— Эдний чинь аль нь миний охин юм бэ, хэлээд өгөөч чи! Би охиноо их санасан гэв. 

	Эгч түүний уцаарлаж байгааг огт тоосон шинжгүй,

	— Өөрийнхөө хүүхдийг танихгүй байгаа бол хар хохь чинь дээ. Би ч чамайг ингэнэ байх гэж мэдээд байсан юм гэтэл нөгөө хүн, үгийг тасалж, ширүүхэн,

	— Цэрээн, чи надад наадалгүй заагаад өгөөч дээ, чухам аль нь вэ гэсэнд, эгч хоромхон зуур өөр болж эрс зоримгоор

	— Чамд нүд байвч үрээ үзэхийн буян алга. Чи энэ хүүхдүүдээс ичээч. Хүүхдээ танихгүй байж бас омогдох санаатай юу, холоо хэвтэнэ. Чамаар дахиж гэснээ, — Үрээ таньдаггүй хүн эцэг байж чаддаггүй юм гээд хоолой нь зангиран буруу харав.

	Нөгөө хүн аргадах маягтай очиж мөрөн дээр нь гараа тавьсанд Цэрэн эгч дургүйцэж тохойгоороо ёвроод эргэв. Бид дор бүрнээ айж чив чимээгүй болов. Эгч нөгөө хүнийг

	— Чи зайлаад өгөөч! гэж хашхиран үүд рүү дохив. 

	Тэр хоёр хэрэлдэж эхлэв.

	— Чи намайг хөөж байгаа юм уу? Хэдэн жил эзгүй яваад гэртээ ирж байхад монгол хүн байна чи, аяга цай амсуулахгүй мөртөө хөөж байгаа юм уу?

	— Хөөж байна, одоохон зайл. Хөөгөөгүй байхад явчхаад, гуйгаад байхад ирдэггүй хүн чи, яв гэхэд дуртай биз дээ. Үрээ танихгүй эцгээр миний охин яах юм бэ, эхнэрээ орхидог нөхрөөр би яах юм бэ.

	— Тэгээд чи яах гэж ир ир гэсэн юм бэ?

	— Чамайг ёстой нөхөр, эцэг хүн мөн юм уу, биш юм уу гэж сорих гэсэн юм.

	— Би эцэг биш юм уу?

	— Чи ч эцэг л дээ, тэгэхдээ чи хуурамч эцэг, эцэг мөрөөдөж бэтгэрэх шахсан миний охинд чам шиг хуурамч эцэг хэрэггүй.

	Цэрэн эгч ханцуйгаа шамлан нөгөө гийчнийг түлхэн гаргаад хаалгаа тасхийтэл хааж, түгжив. Хандармаа дөнгөж ухаарч байгаа бололтой эх дээрээ ухасхийн очиж,

	— Саяын хүн чинь миний аав юм уу гэж асуув. 

	Цэрэн эгч толгой дохив. Охин гэнэт уурлаж...

	— Та яаж байгаа юм бэ, аавыг хөөж байгаа юм уу... гэснээ эхийг хариу хэлэхийн завдалгүй «Аав аа» гэж байдгаараа чанга хашхирав. Зуухан дээр доторх цай нь ширгээд хариугүй хагарах дөхсөн ширмэн тогоо түүний дуунд ханхийв. 

	Цэрэн эгч сая сэхээ авч сандчин, загсаасан сүүнээс утгаж савируулан улайссан тогоонд хийв. Тэгснээ гэв гэнэт инээд алдаж

	— Нэг муу мангуу юмнаас болж муусайн хүүхдээ айлгачхав уу даа. Аль вэ, хүүхээд сүү ууцгаа гээд амтат цагаан сүү аягалав. Өөрөө бас халуун сүү хэд оочилсноо, — Ийм эцэг байснаас байгаагүй нь дээр биз дээ, хүүхдүүд ээ! гэв. Бид юу гэж хариу хэлэх ухаанаа олохгүй мэл гайхан байтал Хандармаа «Эд чинь намайг одоо шоолбол би яах юм бэ?» гэж урвалзав.

	Цэрэн охиноо их л өрөвдсөн байдалтай тайтгаруулан «Миний охиныг яалаа гэж шоолох вэ, шоолохгүй, тийм ээ» гэв.

	Бид толгой дохиж «үгүй, үгүй» гэцгээв Хандармаа огт тайтгарахгүй «Шоолно оо, шоолно, шоолдог юм» гэж бархирав.

	Гэвч бид тэр өдрөөс хойш Хандармааг юун шоолохтой манатай хүүхдийнхээ хэрээр ихэд өрөвдөж хайрладаг болсон билээ. Тэгсхийгээд нөгөөх муухай нэр нь ч мартагдсаан.

	 

	
6. ЦЭЭРЛЭЛ

	 

	Зуны дунд сарын аравдаар халуун бороо орохыг манайхан янзган зүс гэдэг байлаа. Өглөөгүүр халуун нар төөнөж байтал усархаг хар үүл гарч салхи шороогүй намдуухан байснаа бороо хөллөөд түдэлгүй зөөлөн бороо орж яваандаа зүсэрнэ. Сарамгар үүлэн чөлөөгөөр нар гялтайж намираа бороо орсоор байхад мал тайван бэлчиж, авгай хүүхнүүд хонь, гүүгээ сааж ажил үйлээ хийсээр байлаа. Ээж хонь саах зуураа,

	— Ээ, хөөрхий янзган зүс орлоо гэхэд нь би

	— Яагаад янзган зүс гэдэг юм? гэж асууна.

	— Гөрөөс янзагалдаг юм гэж ээж хариулав. 

	Бороо шөнөжин оров. Өглөө манан татаж, чөдөртэй морь байтугай, хотонд байгаа хонь харагдахгүй байв. Хүүхэд бид манан дундуур хөл нүцгэн гүйлдэж чөдөртэй морь, ботго тором хаана байгааг харж, хэн түрүүнд бараа харсан нь мэдээ хүргэхээр гэр лүүгээ түрүүлж гүйнэ. Манан бага зэрэг сийртэл хонь бэлчив.

	— Хонь бэлчлээ. Хонины хүүхэд мордоорой, саахалтын хоньтой нийлэх вэ? гэж томчуул хаа нэг гэрээс хашхирах сонсогдоно. Би морио эмээллэн, найз хүүгийн хамт хонины хойноос мордон давхив.

	Хонь нуурт ундлаад цааш бэлчиж явна. Нуурын цаадтай эрэг гуутай аараг руу хонь орвол ус шавартайд мал унах, үгүй үед ч гэсэн ишиг, хурга тоглож наадаж байгаад төөрөх явдал бишгүй л нэг гардаг тул яаравчлан явсаар түрүүнд нь гарав. Гэтэл ижлээс төөрсөн бяцхан янзага хонь руу давхиж ирэв. Түүнийг сонирхон хонь ямаа омоороход зээрийн бяцхан янзага цочиж бишүүрхэвч дэлэнт амьтан хөхдөг зөнгөөрөө ямаа хөхөх гэж оролдоно. Өлөн зэлмэн байдалтайг үзэхүл урьд шөнө янзаган зүснээр төрөөд эхийгээ амлаж ч чадалгүй манан дунд аараг сархиагт төөрөлдсөн бололтой. Хонин дотор байхдаа зүгээр мөртөө хүн ойртмогц үргэж цойлох шинжтэй. Хонь таширлан гэтсээр өнөөх янзаганд ойрттол, тугалынх шиг тас хар нүдээрээ ажиглаж харснаа огло үсрэн зайлав. Янзага, хонь ямаанаас салж аараг руу зугтав. Бид хоёр шилбүүрээ залгаж урт болгон хувилаад барих санаатай хөөж арай гэж эргүүлэн хонин дунд оруулав. Ийгээс зэрлэг амьтан гэсэндээ бид хоёрыг хавьтуулдаг юм биш. Бид хаана нь л гарвал янзага эсрэг талд очиж байлаа. Сүүлдээ хонио бөөгнүүлж хураагаад уургалах гэсэн үсэрч дэгдээд ойртуулсангүй. Тэгэхээр нь мориороо хөөгөөд уургалахаар шийдэж элдэв. Хэдий зэрлэг амьтан боловч уураг сүүгээ хөхөж тэнхэл аваагүй болоод моринд гүйцэгдэв. Уургалах гэтэл уургаас үргэж морин доогуур ороод хөлөө гишгүүлчхэв. Тийн боловч урд талын өрөөсөн хөлөө санжуулан доголон нохой шиг зугтав. Бид хоёр ямар ч байсан барьж авъя гэж шийдээд хөөж гарлаа.

	— Хөөе та нар яаж байна0 гэж хашхирах дууныг сонсоод бид хоёр морио татав.

	Манай саахалтын Бямба гуай урт хуйвтай шилбүүр гозгонуулсаар давхин ирэв. Түүний бараанаар бид хоёр янзагыг орхиж хонь руу эргэв. Моринд хөөгдсөндөө уйлагдаж цуцсанаас гадна хөлөө хугалуулсан янзага бяцхан дэрсний цаана ороод хэвтэв. Бямба гуай янзага руу очилгүй шууд бид хоёр дээр ирэв. Түүний царай зэс тогоо шиг харлан хүрэнтжээ. Тэр бээр

	— Та нар яасан задарсан хүүхэд вэ, нялх амьтныг яагаад зовоож байгаа вэ? Тэр янзагыг яасан бэ, та нар гэж загнаад, аль вэ очъё гэв.

	Бид хоёр дуртай дургүй эргэв. Бидний чимээгээр доголон янзага цааш гүйв. 

	Өвгөн хөмхийгөө зууж.

	— Буу та нар гэж зандрав. 

	Бид хоёр санд мэнд мориноос буув.

	— Гутлаа тайл гэж өвгөн тушаав. Бид дорхноо гутлаа тайлж хөл нүцгэн болов. Бямба гуай гутлыг маань холбож эмээл дээр тохоод, морьдыг хөтлөн, бид хоёрыг шилбүүрдэн гэрийн зүг хөөв. Нүдний булангаар харахад морины туурай хөлийн өсгийд хүрэн хүрэн алдаж байлаа. Уушги зүрх амаар гарах шахавч зогсож болохгүй, зогслоо л бол моринд гишгүүлэх байлаа. Хахаж цацан, хариугүй багтарч унадгийн даваан дээр өвгөн мориныхоо амыг татасхийв. Тэгэвч бид зогсож амрах эрхгүй, нус нулимсандаа хутгалдан шогшсоор л байлаа. Шилбүүрийн суран хуйв шав шув хийж, ар нуруу буюу шилбэ өмрөх мэт хорсоно. Гэрт дөхөн очтол ээж гэрээс гарч ирснээ буцаад орчхов. Уг нь ээж л бага сага өмөөрвөл өмөөрнө. Харин ааваас горьдох юмгүй, эрэг шургийг нь улам чангална. Хүүхэд нохой хоёроо өмөөрдөг хүнийг аав адгийн амьтан гэж нэрлэдэг юм. Ээж тоохгүй гэртээ орохыг бодоход нааш харах хүнгүй болох мэт.

	Бямба гуай бид хоёрыг орхиод манай гадаа очиж,

	— Хөөе, та нар энэ хүүхдээ харж байна уу? гэж хашхирав. 

	Ээж гарч ирээд өвгөнтэй мэндэлснээ

	— Энэ новшнууд яаж байна? гэж асуухад өвгөн,

	— Яахаа алдсан байна. Та нар энэ хүүхдээ захирч зандарч байхад яадаг юм бэ, эд нар чинь хөөрхий нэг муу нялх янзаганы хөлийг хугалаад... гэтэл ээж, сахиус минь гэж дуу алдаад савар шүүрч наашаа явав. Томчуулын яриаг сонссон аав гарч ирээд «яалаа гэнэ ээ, та минь ээ» гээд хөмсгөө атируулав. Аавын царайг хараад халуун буцалж байсан нуруу хүйт оргиж, доод биеэр нойт даах шиг болов. Айлын хүмүүс ч их багагүй гэрээс гарцгааж, хоёр толгойтой могой үзсэн юм шиг гайхаж, гаслан шагширч жигшив. Гэр хотлоор нэгэн саналтайгаар биднийг цээрлүүлэх ажиллагаа эхлэв.

	— Пээ яасан булай юм бэ гэж ээжийг хэлэхэд аав

	— Гавлыг нь хага цохихгүй яасан юм бэ? Янзага алж идэхдээ хүрээ юу. Энэ ер нь өлсөж л дээ, чи идэх юм өгдөггүй юм уу? гэж ээжийг муухай хялайв. 

	Ээжийн царай улайж доош харав. Айлын чавганц шүдгүй амаараа шүлс үсчүүлэн, гишүүний навч шиг том улаан хэлээ далбагануулаад

	— Эд нар их дэггүй хүүхэд. Эртээд урд дэрсэнд нэг юм балбаад л байсан, хулгана зурам уу, хорхой гүрвэл үү, яасан ч нэг юм алснаас зайлахгүй гэж ховлов. 

	Түүнтэй дуугаа нийлүүлэн зүүн гэрийн авгай, аавд хандуулж,

	— Танай энэ хүү, ойрноос хүнээ байж байгаа шүү. Эртээд над руу хэлээ гаргасан гэв. 

	Энэ үед баруун хотын Балдан ирж дорхноо учрыг мэдээд

	— Танай хүү Дамиран хүн болохгүй гэж ямаан хоолойгоор янгинуулав. 

	Түүний үгэнд цуурай нэмж айлын эмгэн,

	— Намайг аргал түүгээд ирж явахад эртээд шоолж хөхөрсөн гээд нохой дуудах мэт гаслав.

	— Үнэн үү, чи? гэж аав чанга асуув. 

	Зарим нь худал байсан боловч айхын эрхэнд би үнэн гэж өчив.

	— Үнэн бол чамайг цээрлүүлэх ёстой. Гэрт ороод ханын толгойд байгаа сур аваад ир гэв. Би дуртай дургүй гэр лүү явав. Тэгтэл Бямба гуай аминд оров.

	— Зодохын хувьд би чамлахааргүй болгосон, дахиж зодоод юугаа хийх вэ гэв. Аав өвгөний үгэнд орж,

	— Тийм бол чи тэр янзагаа авчирч хөлийг нь эдгээж, тэжээ гэж хэлэв. 

	Настайчуул ам амандаа «тэгэлгүй яах вэ, хөөрхий амьтны хөлийг боож, сүүгээр тэжээ, үхүүлэв чи» гэж үглэнэ. Бас зарим нь гасалж гангинан янзага гэмтээсэн биш хүн алсан юм шиг загнав. Төдий хүнээс намайг өмөөрөх байтугай хүний урамд надад талтай үг цухуйлгасангүй.

	Бараг өдөржин хөөцөлдөж байж нөгөөх янзагыг барьж авав. Аав хөлд нь чиг барьж боож өгөв. Янзаганы хөл хугалсан яриа нутаг хонхроор нэг тархаж, бидний шившгийг дэлгэв. Хүний нүүр харах аргагүй болов. Дайралдсан томчуул элдэв хоёроор зэмлэж, үеийн хүүхдүүд шоолов. Аав ээж хоёр ямагт түүнийг дурсаж, яс зурах мэт болно. Янзагыг аргамжиж, ясны бэртэлд сайн гэж долоон тогооны хөө зуурч өгөөд ямааны сүүгээр угжив. Нэг хэсэгтээ царай зүс алдаж муу болсноо хэд хоногоос сэхэж, амархан торнив. Хүүхэд бидэнд ч яваандаа дасав. Бага амьтны яс болоод хөл нь амархан бороолов. Бид янзаганд ямааны сүү угжиж байснаа нэг хайдаг хөх ямаанд хөхүүлэв. Янзаганы хөл эдгэж эхтэйгээ хэвтдэг болов. Сүүлдээ жаахан хөндий зогсож байх болов. Нэг өглөө харахад янзага маань хониноос хол хотны захад хэвтэж байв. Өдөр болохоор цуг бэлчээд явна. Ажиглаж байвал захдаад байх мэт санагдана. Тэг тэгсээр нэг шөнө алга болсон байлаа.

	— Янзага алга болжээ гэж аавд хэлэхэд

	— За ашгүй дээ хөөрхийс. Хүний шинжгүй амьтнаас холдож ижил сүрэгтээ очоод амар аа байх даа гэж билээ. Энэ үгээр ч гэсэн аав маань миний гэнэн болчимгүйдээ үйлдсэн булай хэргийг цээрлүүлсээр байх шиг санагдав. Ер нь тэрхүү янзагыг бэртээснээс болж надад оногдсон зэмлэл зүрхэнд минь олон жил шар ус хураасан юм шүү.

	 

	7. ХОРГОЛЫН ЦОГ

	 

	Тамхины хор хөнөөл гэдгийг огтхон ч мэдэхгүй, татаж байгаа хүн болгон сайхан харагддаг байлаа. Гэрээс чүдэнз нууж аваад хурган дээр очиж, туулайн баас түүж нэг муу мод толгойгоор татдаг байв. Ханахыг мэдэхгүй, амаа гашуу оргитол баагиулна. Тэгсээр байгаад нууцгай тамхичин болжээ. Сургуульд суух болж ээж минь хүргэж өгөөд сургуулийн дотуур байранд суулгав. Тамхи олдохгүй ганьхарна. Дээд ангид суудаг, манай хамаатны нэг хүү, сургуулийн аргалын цаана тамхи татаж байхыг харав. Хорхой шатсан боловч гуйх зүрх хүрсэнгүй. Түүн дээр нэг хүү хүрч очоод тамхи сэмхэн таталцав. Бас нэг нэмэгдэв. Тийн байтал манай хамаатны хүү

	— Энд ингээд дэмий, багш нар харна. Байранд очъё. Манай байранд ороод жижүүр гаргаж багш нарыг харуулж байгаад тухтай татъя гэж санал гаргав. Цаадуул нь зөвшөөрч байна. Тэд байр луу явав.

	— Хэнээр жижүүр хийлгэх вэ?

	— Хэн ч яадаг юм бэ? Жишээ нь манай энэ дүү байна

	— Чи жижүүр хийх үү? Шан өгнө шүү.

	— Ямар шан?

	— Тамхи татдаг биз дээ. Тамхиар шагнана. 

	Би зөвшөөрөв. Тэд байрын гэрт оров. Намрын орой гэрт жихүүн байв. Намайг аргал авчир гэж хамаатан ах тушаав. Би ч тамхины шан авах санаатай яаран гүйж, хормой аргал авчрав. Тэд гал өрдөж, тэмээний хорголын цог зуухны таг дээр гарган тавьж түүнээс тамхи асаан элдэв дээдийн юм ярьж хөхрөлдөнө. Би гадаа гарч том хүн, багш нарыг харуулдан хэдэн хором болоод орж ирж, цаг тайвнаа мэдэгдэж, шанд нь нэг ганс тамхи яаруухан сорж аваад жижүүртээ гарна. Гэр тойрч хол ойрын юм харуулдаж байтал нэг харах нь ээ, байрын багш бидний гэрийг чиглэн ирж явна. Тэр бээр оройн жаварт чих нь даарсан бололтой хоёр гараараа чихээ даран салхи сөрөн ирж явах нь яг манай байранд орох нь дээ. Би гэдэг ядуу амьтан учир тоймгүй тэвдэж гэрт үсрэн оров. Манай нөхөд ажиг ч үгүй тамхиа татаж гэрээр нэг харанхуйлсан утаа баагиулан их л тавлаг сууж байна. Би харайж очингуут, багш гэж хашхираад зуухан дээр байсан хорголын цогийг үлээж орхив. Тэгтэл миний хамаатны ах хашхираад л

	— Үхлээ гээд цовхчив. 

	Манайхан цөмөөр сандарч юу болов, яав гэтэл, нөгөө ах маань том далбагар хараатай ширмэл оймстой монгол гутлаа тайлж чулуудав. Хоёр хөлийнх нь шилбэнд хэд хэдэн том цэврүү үсэрч шүүс нь гоожиж байна. Хэншүү ханхалж эхэлтэл хэн нэг нь үүд рүү шидсэн гутлыг авч доош харуулан гүвсэнд цогтой үнс пурхийв.

	Миний дотор палхийж ухаан балартах шиг болов.

	Би багшийн бараанаар сандрахдаа зуухан дээрх цогийг үлээсэн нь гутлын түрийгээр орсон ажээ. Хүүхдүүд цөм тэвдэж цамц алчуураа урж, хэлмэгдсэн нөхрийнхөө шилбийг боогоод эмнэлэгт хүргэх болов. Биднийг гарах гэж байхад сая ухаан орсон хэн нэг нь

	— Өнөө багш чинь яасан бэ? гэхэд, үүдээр шагайсан хүүхэд,

	 — Байрын багш уу, зүүнтээгүүр хойшоо өнгөрлөө гэв. Амаа барьж гасалсаар эмнэлэгт очив.

	Сумын бага эмч гэж хижээл насны өндөр шар авгай, юунаас болж түлэгдсэнийг судалж шөнө орой болтол байцааж, биднийг улайлгасны дараа сая сайх нөхрийн өнөө муу түлэгдсэн шилбэ дээр муухай үнэртэй нялайсан хар тос түрхэн, бараг дээл хийчихмээр тийм сиймхий цагаан даавуугаар хэчнээн дахин давхарлан боогоод чихар чихар дуугарсан нэг муу яйжгай төмөр орон дээр хэвтүүлэв. Бид хэрхэх учраа олохгүй шуухитнан зогсож байтал, эмч, над руу чичиж,

	— Нөхөр минь, хамаг юм чамаас болсон байна, чи л цог үлээгээгүй бол ийм явдал болохгүй байсан юм гэхэд нь дув дуугүй, байшингийн саяхан шохойдсон адар ширтээд бодлогошрон байсан түлэнхий ах маань

	— Угтаа бол Дамираны буруу биш юм. Би л эднийг уруу татсанаас болж өөрийн хийсэн өөрт гэгч боллоо эмч ээ, гэж билээ. 

	Намайг өмгөөлж түүний хэлсэн үг дотрыг минь бага зэрэг онгойлгосон авч гол дээр горойсон зүйлийг зайлуулж чадсангүй. Шөнө нь нойр хулжаад унтаж болсонгүй. Хамаг хэрэг тамхи татсанаас боллоо. Хэрэв тамхи татаагүй бол юунд хүний хөл түлэх вэ. Багш нар мэдээд яаж цээрлүүлэх бол, сахилгагүй хүүхдийг сургуулиас хөөдөг шиг хөөх болов уу, тэгвэл яах билээ. Оргоод хол явах уу гэхчлэн бодсоор байтал үүр цайв. 

	Түдэлгүй байрын багш Дугарын дуу хангинаж «босоорой, босоорой, гимнастиктаа гар, түргэл» гэх нь чих дэлдэв. Огло үсрэн босоод гарахад үүрийн туяа шаргалтан, намрын адаг сарын өглөө эртийн жавар, хацар нүүрийг хайрч байлаа. Хүүхдүүд дорхноо жагсаж салхи сөрөн гүйж эхлэв.

	— Битгий амаараа амьсгал, хамраараа амьсгал, гүйгээд, гүйгээд гэж багш хашхиран шөнийн нам тайвныг сочоосоор байхад хүртэл би хүний хөл түлснээ бодсоор шогшиж байв. Гүйдэл дунд зарим нэг хүүхэд амьсгаадан мэнгэртэй хурга шиг түгшин ханиалгана. Багш тийм хүүхдийн ойролцоо очоод

	— Тамхи татвал тэгдэг юм даа, тамхи татахаа болих уу, чи? гэж ам асуугаад, гүйгээд гүйгээд гэж командална. Багшийн энэ үг, тэр хүүхдийн түгшин ханиалгах хоёр бас л надад хоромхон зуур мартсан зүйлийг сануулна.

	Энэ өдрөөс хойш би тамхи татахыг болив. Гашуун амттай жинхэнэ тамхийг ч, туулайн зөөлхөн амттай саарал хорголыг ч нунтаглан татахаа болив. Энэ гайтай зүйлийг хэрэглэхээ больсноос хойш хэн нэгэн хүний өмнө айж хулчганахгүй нүүр бардам байдаг болов. Харин нөгөө ахаас баахан айж байсан боловч, тэр эмнэлгээс гарч ирээд том том хүрэн сорви үзүүлж,

	— Дүү хүү баллах шахсан мөртөө тус хүргэсэн шүү. Ах нь тамхинаас жигшдэг болсон, нэг талдаа чиний л тус даа гэж билээ. 

	Түүний яриаг сонсож байсан ангийн нь хүү,

	— Чамд тусалсны нэг тал нь энэ байж, нөгөө тал нь хорголын цог уу гэж асуув.

	— Тийм, тийм хорголын цог хорт утаанаас салгаж хорвоод хэд хоног амьд явах нас нэмлээ гэж хариулав. Энэ хүү эмнэлэгт хэд хоноод овоо юм дуулж ирсэн байгаа биз. Үнэнийг хэлэхэд хорголын цог хэн хэнд маань тус хүргэсэн юм аа.

	 

	8. АН

	 

	Яагаад ч юм бэ дээ, амьтан алахын дон туссан байж. Харамсалтай нь надад алагддаг гарздаа гарсан амьтай амьтан ховор, ядаж хорхой шавж ч дөнгөдөггүй байж. Хулгана алах гэж өдөржин бууцны хөлд хэвтэнэ. Бууцны шар оготно гэдэг чинь над шиг нусаа гоожуулсан амьтанд баригддаг нь биш. Ус хийгээд ч, урхи тавиад ч барьж авсан нь нэгээхэн бээр үгүй. Дэмий л горилон өдрийг барна. 

	Хулганын нүх сахиад хариугүй нэгийг барин завдтал ар талд дэрс хугарах чимээ гарав. Суга доогуураа харвал айлын өвгөн Дашдорж гуай инээмсэглэн зогсож байлаа. Айдас хүрч, огло үсрэн боссон боловч нүд рүү нь хараад бага зэрэг тайвшрав. Дашдорж гуай,

	— Ан олзтой юу... гэснээ хариу хэлэхийн завдалгүй, — Эр хүн ийм ч хийморьгүй ан хийж байх гэж дээ, чи анд дуртай юм бол хоёулаа мордъё гэв. Би хормойгоо гүвээд, түүнийг дагаж явав.

	Ингэж явахдаа би, ямар ан хийх юм бол, намайг дагуулах нь үнэн юм болов уу гэж эргэлзэв. Дашдорж гуайнх хэдэн хүүхэдтэй, утаа тоосонд дарагдсан урт хар буутай, намаржин өвөлжин зээрийн мах иддэг айл байсан юм. Тэгсэн хэр нь зээр гөрөөсийг өдий төдийгөөр нь хядаж байгаа нь үзэгддэггүй, хаа нэг ганц гөрөөс авчрах мөртөө махаар тасардаггүй айл байж билээ. Би аавд хэлэх санаатай гэр лүүгээ гүйтэл, Дашдорж гуай дуудаад,

	— Аав чинь яв гэсэн юм аа, морио шалавхан эмээллэ, эртхэн баруун хяр дээр гаръя гэв. 

	Миний баярласан гэдэг тоймгүй, шууд шон дээр очиж морио тайлаад эргэтэл Дашдорж гуай мордоод явж байв.

	Хэдэн гүвээ даваад хэсэг тэмээн дунд оров. Дашдорж гуай мориноос бууж надад цулбуураа бариулаад морь сайн хөтөлнө шүү, гөрөөс үргээв гэж хэлэнгүүт буугаа барин тэмээн дундуур явж байснаа буурал хоншоортой хөгшин атыг ижлээс нь салган тууж ард нь таширлан явав. Би морио сажлуулсаар тэмээний захад гарвал холгүй хэсэг дэрсний захад баахан зээр хэвтэж нэг нь жижигхэн товцог дээр зогсож байгаа харагдав. Нэг тэмээ ижлээсээ тасран өөдөөс нь дөхөж яваад сэжиг авсан зээр туурайгаа тогшиж бусдадаа дохио өгөв. Харуул харагчийн дохиогоор зээр түргэн түргэн босоод ийш тийш харж сэрэмжлэн, хаачъя даа гэсэн шиг гайхширан байтал, Дашдорж гуай атаа түрсээр ойрхон очив. Сонор соргог хурдан хөлт хар сүүлт зээр хөлөө өргөн чагнаархаснаа, салхидан бэлчээрлэв. Хар сүүлт туурайн салаагаараа юм сонсдог гэж дуулсан тул, хөлөө өргөж байхыг нь хараад чимээ аван зугтах вий гэж түгшив. Энэ үед Дашдорж гуай тэмээнээс хоцорч суун тусмагц бууны амнаас утаа манасхийн пинхийв. Нүд ирмэх зуур зээрүүд шилний хэлтэрхий шиг гялсхийгээд далд оров. Өвгөн өндийн сууснаа намайг даллав. Зээр явсан зүг хэчнээн харавч, юу ч үзэгдэхгүй болохоор миний урам хугарч, «тийм ойрхон, бараг сүүлдмээр тулж очоод яасан ч муу бууддаг юм бэ дээ» гэж харуусан бодсоор, хүрч очив. Дашдорж гуай, оноогүйдээ харамссан шинжгүй, тамхиа сорж утаанд нь бүгшин ханиасаар сууж байв.

	— Та яав, оносонгүй юу гэсэнд, өвгөн нүдээрээ инээмсэглээд,

	— Чи буудмаар санагдав уу, хулганаас амархан байгаа биз гээд хоолойдоо хүд хүд хөхрөв.

	Мань хүн, гаансаа чулуун дээр тоншиж цогийг нь гишгэж унтраагаад мордохыг завдалхийлснээ

	— Тэр товцог дээр гарч бай, юм харагдана уу, байх л ёстой юм сан гээд хуруугаараа заахад нь би эргэлзэн харсанд,

	— Итгэхгүй байна уу, эр хүн байна, мөрий тавих уу? Эмээлтэй мориороо юу, тугалтай үнээгээр үү? Мөрий алдаад булхайцвал аз харина шүү хө... гээд инээв.

	Бид хоёр мордож шогшин зээр давсан толгой дээр гарав. Цаахна нь бяцхан халцгай газар дээр адууны толгойн яс шиг юм цайран харагдана. Дашдорж гуай түүнийг хуруугаараа зааж,

	— Тэр нэг юм гялтайгаад байна юу вэ, нүдтэй хүн байна чи хэлээдэх гэв. 

	Чухам юу болохыг би ялгаж чадахгүй байлаа. Бид хоёр шогшин очвол, үелсэн том эвэртэй ооно, орхиж одсон ижил сүргийнхээ хойноос гал нь буурсан нүдээрээ ширтээд амьсгал хурааж байв.

	— За Дамиран ч мөрий алдсаан, аав чинь юу гэх бол доо. Үүнийг мэдсэн бол бууцны хормойд хэвтэж байдаг байж уу гэсээр зээрийн нүдийг дарж үзэв.

	Бид хоёр гэрийн зүг буцах болов. Өвгөн анчин агнасан зээрээ эмээлийн араар бөгтрөгдөн ганзагалаад, түрүүлэн хөдлөв түүнийг гүйцэн очоод,

	— Та тийм олон юмнаас ганцханыг агнах байсан юм уу? гэж асуусанд, Дашдорж гуай, энэ чинь юу гэнээ гэсэн шиг гайхширан хараад:

	— Өсөлж байгаа юм шиг хядаж яах юм бэ. Энэ чинь ганцдахгүй, манайханд хэд хоногийн хоол болно. Дахиад хэрэгтэй бол дахиад явна л биз. Газар дэлхийнхээ буян хишгийг хайрлаж байх ёстой гэж хэлээд мориндоо ташуур зөөлхөн өгч ергүүлэв. Миний муу үрээ, өвгөний бүдүүн морины хатирааг гүйцэхгүй цогиулсаар боловч сүүлдсээр явав. Дашдорж гуай нэлээд ширүүхэн ергүүлж газар овоо дөхүүлснээ жолоогоо татаад намайг хүлээзнэн сажлуулав. Намрын тарган ооно ганзагалсан морины нь хоёр цавь түнхэлзэн хар хөлс нь шилбээ даган урсаж туурайгаа хагалан зурайж байлаа. Өвгөн намайг гүйцэн очиход эргэж хараад

	— Бид хоёр ганзага нийллээ. Эр хүний ганзага нийлэх сайхан. Олсон олзноос олоогүй нь илүү гэдэг юм, эр хүнд. Тэгэхдээ, олзонд шунаж болдоггүй юм шүү. Чи бага хүн, мөд том эр болно. Энд тэнд явна, элдэв юм үзнэ. Ан гөрөө ч хийж болох юм. Ганцхан юм захихад шунаж л болдоггүй юм. Газар дэлхийн баялгийг шунахай санааны харгайгаар сүйтгэж болохгүй. Ухаан нь өнөөдөр би нэг л гөрөөс аллаа. Шөнө болтол оролдвол хэдийг ч авч болно. Тэгж яах юм бэ, энэ чинь бидэнд хангай дэлхийгээс хайрласан хишиг. Байж л байг, хэрэглэх цагтаа хэрэгтэйгээ л авъя. Өнөөдөр дураар сүйтгээд ямар ашиг байна. Одоо залуучууд юм л бол алж хядах гэдэг болж. Ухаан нь хойд ууланд хулгайч явж байна гэвэл түүнийг барихаар хөдлөх хүн байхгүй мөртөө нэг бор гөрөөс явж байна гэвэл дуулсан болгон буу бариад гүйх жишээтэй болжээ. Тарвагыг бол нүдэндээ үзэгдсэн болгоныг алах гэнэ. Тарвага бол үхэж л байх ёстой юм шиг зарим хүн боддог нь буруу. Тарвага гэдэг гэмгүй амьтан сайхан махнаасаа болж л амь алдаж байгаа юм. Чухам нэг зорьсон хүнээс бусад нь сайхан арьс үсийг нь юман чинээ бодохгүй байна. Өөрт хор болдоггүй, тус болдог амьтдыг хайрлах ёстой биш үү. Ан хийдэг хүн жичдээ төрдөг юм. Болж өгвөл хүү минь амьтан алахын хэрэггүй дээ гэж сургав.

	Анх удаа анд мордсон минь цаашдаа хорхой их хүргэсэн боловч аавын үе тэнгийн өвгөн ахын чин халуун сэтгэлийн сургаал надад насан туршийн мөрдөх зүйл болж билээ.

	 

	
9. ТҮЛЭНХИЙ ШАРГА

	 

	Би нэг түлэнхий шарга үрээнд их хайртай байж билээ. Түүнийг даага байхад нь би сургаж, олон жил наадамд унасан болохоор тэр бид хоёр ижил дасал болсон амьтад байлаа. Тэр хэдийгээр адгуус боловч заримдаа хүн шиг этгээд зан гаргадаг сан. Түүнийг харсан хүн болгон, ер унага байхаас нь магтаж

	— Сүрэн ээ, чи ч энэ шаргыг өсөхөд магнай тэнийнэ ээ. Харж л байгаарай, үйлэргүй хурдан хүлэг болно гэдэг байлаа. Хууччуулын хэлдгээр цагаан хэл ам хүрнэ гэгч болсон юм уу, эсвэл уяа сойлго нь таараагүй юм уу, түлэнхий шарга минь даага, шүдлэн, соёолон насандаа сумын наадамд уяхад гавьсангүй. Соёолондоо дөнгөж л нэг модтой давхилаа. Хөлсийг нь хусаж байхад аавын найз Дашдаваа гуай хүрч ирээд,

	— За морь хурдан уу? гэхэд аав,

	— Хурдан хурдан гэв. 

	Дашдаваа гуайн сониуч зан хөдөлж

	— Хэдэд давхив?

	— Гучин хоёрт

	— Нээрэн үү?

	— Худлаа гэвэл хар даа чи гээд аав пайзаа үзүүлэв. 

	Дашдаваа гуай толгой сэгсэрч

	— Ийм морь давхихгүй гэж баймааргүй юм даа. Нэг бол чиний уяанд, үгүй бол хүүхдэд нь байна гэхэд аав,

	— Минийхэд юу юм бэ гэхээс хүүд буруу байхгүй шүү. Энэ дэндүү хадуурдаг морь юм гэв.

	— Энэ жил ч яах вэ, ингээд өнгөрч, хойтон нэг уяад үз. Заавал ч үгүй түрүүлэх морь доо гэсэнд аав,

	— Ирэх жил хавчиг нас нь шүү дээ. Өнжинө байгаа. Хавчиг морийг бүдүүн морьтой уралдуулахаар аргагүй сум дутдаг юм даа... гэснээ, — Аль вэ, миний хүү морд, морио жаахан хөдөлгө гэв. 

	Энэ жилийн наадам ингээд өнгөрсөн боловч хойтон зун нь шарга үрээгээ хавчиг соёолон насанд нь аймгийн наадамд уячхав. Хагсрах тусмаа шарга үрээний ам дийлдэхгүй хатуу болж юм л бол хадуурч давхиад байдаг болов. Үсэргээнд ч хадуурна, ойр холын сунгаанд ч дөлөөд алга болно. Тэгэхдээ сайхан хясаантай юм шиг барианы газарт ойртсоноо л хадуураад алга болно. Уяачид түүний энэ занг янз янзаар ярина. Зарим нь

	— Зүрх нь хөөрдөг юм болов уу? гэхэд, нөгөөх нь

	— Этгээд зантай юм, тэгээд морь барих хүн хараад зүрхшин зугтаж байгаа юм гэнэ. 

	Аав бол өөр бодолтой бололтой.

	— Аагаа багтааж ядаж байх шив дээ, энэ жил чадлыг чинь үзье ээ, гайгүй гэнэ.

	Тэр жилийн зун бороо багатай хатуу хуурай болов. Хэдийгээр адуу эрт ногоонд цадсан боловч морьдын тамир сайн гүйцээгүй байлаа. Гээд яах вэ, наадамд дуртай сан хойно, морьдоо барилав. Тэр дундаа аймгийн наадамд зориулж морь уяж байгаа нь уяач, морь, хүүхэд аль алинаас нь арга туршлага, чадал хурд, овсгоо самбаа шаардаж байсан нь мэдээж. Наадам болохоос хагас сарын өмнө аав аймаг руу хөдлөв. Зуншлага сайтай газар очиж, морьдоо тэнхээжүүлэх, морь уралдах газартай танилцах санаатай гэж аав нутгийнхандаа ярина. Бороо хуртай, ногоо сайтай газар очоод морь гэдэслэчих гээд, хичээн хагсраавч хүч хүрэгдэхгүй байлаа. Үүнээс болж аав шарга мориныхоо хөлсийг дахин дахин авахад хүрэв.

	Маргааш наадам болох гэж байхад газар газрын уяачид майхан хэсэж морьд шинжиж эхэллээ. Манай уяан дээр хэдэн хүн хүрч ирэв. Халуун зун, зузаан цэмбэн дээл өмссөн, тав гэзэгтэй, ямаан сахалтай, хөх царайтай өвгөн шонгийн харалдаа ирснээ, шарга үрээг ташуураар зааж,

	— Энэ морины тоосыг маргааш харъя. Өнөө шөнө бүтэн идүүлэлгүй хоолыг нь татвал өлдөхөө ядахгүй. Өөр өө алга аа. Уяа нь ч ханаж дээ. Хөөрхий минь аргагүй л хүлэг юм даа гэснээ ханцуйгаараа магнайг нь илээд, уруул руу нь ажаад, энэ чинь хавчиг юм уу гэж асуув. Аав толгой дохисноо

	— Зүрх гаргаад л уячихлаа. Аймгийн сайчуултай үзэж дээ. Хавчигддаг болов уу яадаг бол гэж өвгөнтэй зөвших өнгөөр хэлсэнд сайх цэнхэр сахалт,

	— Үхрийн сүүлэн дээр хутга хугална гэж өнөө шөнө хоолоор л алдахгүй бол өөр алдаа алга... гээд аавыг уяанаас холдуулж хэдэн үг шивнэв. 

	Тэгтэл өвгөнтэй ирсэн хүмүүсийн нэг залуу «Энэ өвгөн чинь их дөвчигнөх нь ээ, морь таньдаг, таньдаг гэхээр хөөрцөглөж байгаа юм биш байгаа даа» гэв. Өвгөний бараа бологч бас нэг хүн уяа тойрч морьд ажиглаж байснаа, хорхой нь асаж байгаа маягтай:

	— Гэлэг гуай, эртхэн мордож хэдэн уяагаар очъё гэж дуудав. Өвгөн түүний зүг эргэж хараад,

	— Өвгөн нь эндээс буцъя, харах гэсэн морио харснаас хойш, уяа хэсэхийн дон туссан биш гэв. 

	Төд удалгүй өвгөн, ирсэн замаараа буцав.

	Их насны морь гарах болж, улаан туг барьсан жороо хар морьтой хүн асар тойрон бөмбүүлэв. Аав намайг дагуулан асрын араар тойрч явтал өчигдөр манай уяан дээр ирсэн өвгөнийг дагаж явсан нэг хүн, намайг хуруугаар чичин зааж нэг хүүхдэд юм ярьж үг захиж байгаа бололтой харагдав. Аав ч түүнийг ажаад, тэр хүүхдээс болгоомжилж хол яваарай гэж захив.

	Аймгийн наадмын их насны морь эргэдэг газар хүртэл сунгуу өртөө гэж хүмүүс ярилцах сонсогдоно. Аав минь захиагаа захиад орхив. Би ч газар газраас ирсэн хэдэн зуун хурдан морьдын дунд ороод хөдлөв. Морь эргэх газар дөхөх тусам газар мэддэг хашир хүүхдүүд бие биеийнхээ араар орон сүүлдэж, морь тавигчид ташуурдан шахахыг ч юман төдий тоохгүй морио татаж ямар нэг далим гарвал эргээд годхийхэд бэлэн явлаа.

	Ийм эгзэгтэй үеийг тааруулж би захад гарч авав. Морь тавигчид сүүлдсэн хүүхдийг шахаж, эс болбол хүүхдийг нь ороолгохыг юман чинээ бодохгүй ажээ. Морь эргэх газар ойртох тусам хашиж хөөсөөр байв. Бүх морийг эргүүлж зогсоон, улаан дарцгаар дохио өгнө. Түүнээс нааш эргэж болохгүй гэж нэг хүн хоолойгоо сөөтөл бархирч явна. Нар битүү гарсан их насны морьд нар хөөрөх тусам явдал нь зориуд саарч байх шиг санагдана.

	Би аймгийн наадамд анх удаа ирж байгаа болохоор газар ч мэдэхгүй, яаж уралддагийг нь ч мэдэхгүй, олон морь бөөн эргэхэд юу болохыг цээжнийхээ бангаар бодож, шарга морио хадууруулж алдахгүй ямар арга байгааг бодон бодон явтал нэг жижигхэн болдог толгой дээр улаан дарцаг барьсан хүн зогсож харагдав. Тэр бээр нааш түргэн яв гэж дарцгаараа даллан байгаа бололтой гараа гозгонуултал түрүүчийн морьд эргээд ухасхийв.

	Нэг л морь эргэвэл бусад нь пирхийх нь ёс хойно доо, хоромхон зуур газар тэнгэр хурайлах шиг болж ээзгий чулуу нүд нүүргүй шүршив. Тоос шороо сийрч, сэхээ орон харвал, би олноос онцгой явж байна. Миний өмнө баахан бөөн морь явна. Ар талд ойр морь алга. Улаан тоос л гозойж харагдана. Зугуухан явж байтал хаанаас гарч ирснийг бүү мэд, сартай зээрд морьтой хүүхэд надад дөхөж ирээд зөв талд наалдчихлаа. Ажиглавал асрын тэнд намайг нүдлүүлж байсан хүний хүүхэд мөн бололтой. Түрүүхэнд нь би шарга морио хадуурах нь дээ гэж зовж явснаа ханьтай болсонд тайвшрав.

	Тийн сацуу, энэ хүүхдэд эцэг нь юу гэж захисан бол? намайг ямар нэг талаар хорлох юм биш байгаа гэж бодогдов. Муу санаатай хүүхэд байдгийг би хэдэн жил наадмын морь унасан туршлагаасаа андахгүй. Зэрэгцэж ирээд олом тайлах, эмээлээс түлхэх, хашхичиж гуугчин морь хөөргөх, сүүл толгой руу нь шавхрах, эрэг гуу руу шахах зэрэг есөн шидийн зан гаргадаг хүүхэд байдаг. Бодвоос тэд том хүний түлхээсээр тэгдэг биз. Сартай зээрдийн эзэн надаас салахгүй явж, миний морийг сунгаж цуцаагаад барианы газар дөхөхөөр хаяж явахыг бодож байгаа ажээ. Би морины амыг татаж, нөрүүхэн явуулсаар байв. Түрүүнд нь ажиглаагүй хэдэн нугачаа тааралдав. Шарга морь эрчдээ гарав. Нөгөөх зээрд морь ч хашир амьтан болоод зүүгдсээр байв. Газар дөхөж л байг, хэн нь хэнийгээ сунгахыг үзнэ дээ гэж би бодсоор явав.

	Борооны манан татсан их хөндийн эхэнд аймгийн төвийн цагаан барилгууд нүдний үзүүрт цайвалзан үзэгдэнэ, тэр хүртэл мундахгүй зай байгаа нь мэдээж.

	Бид хоёрын урд бөөнөөр явсан морьдоос ганц хоёроор суварч эхэллээ. Хоёр бяцхан гүвээ давтал бараг хориод морийг идэв. Дахин нэг гүвээн дээр гарахад бидний урд арав хүрэхгүй морь явж байна. Тэднийг хараад шарга морь амаа булааж эхэллээ. Амыг нь сул тавих яагаа ч үгүй учраас жаахан татасхийсэнд миний морины этгээд зан хөдөлж, буруу тал руугаа хадуурав. Сартай зээрдийн хүүхэд нь цааш нь шахав. Би морио эргүүлж түрүүчийн морьд руу даялгах гэж ядаад болсонгүй. Хүүхэд ч шахсаар морь ч улам хадуурсаар.

	Мориныхоо амтай ноцолдож зүдэж байтал гүнзгий улаан эрэг хагархай сорви шиг харлан нүүрэн дээр тулав. Айсандаа би нүдээ аньчихаж. Нэг мэдсэн гарт шороо атгагдав. Нүдээ нээж харвал сайх эргийн ёроолд гэдрэгээ налаад хэвтэж байна. Дагз хавьд тоймгүй халуу оргиж байна. Гараа хүргэж үзвэл хурууны дотор тал, алга час улаан боллоо. Арьс язарсныг дарсаар байгаад цусыг бүлэгнүүлэв. Босох гэсэн толгой хүндрээд, дотор балартан, бөөлжис цутгана. Нулимс аяндаа ам руу ороод шорвог амтагдана. Эрэг дээр гарах санаатай мацав. Шороо нураад гарч чаддаггүй. Нүдээ аньж нүүрээрээ шороо наагаад бяцхан хэвтэв. Сэрүү татан, бие тавирах шиг болов. Хүзүүгээр хөшивч толгой намдах шиг. Эргийн шороог нураасаар арай гэж ирмэг дээр нь гарав.

	Түлэнхий шарга, зээрд халзан аль аль нь бараа туруугүй болжээ. Судгийн доод талаар морьд давхилдсаар хүүхдийн толгой шоволзсоор өнгөрнө. Ташуур маань ойрхон хэвтэж байна. Түүнийг шүүрч аваад би уралдан яваа морьдыг амдан гүйв. Морьд пижигнэн, хүүхэд гуугласаар дайрах шахан өнгөрнө. Санд мэнд уралдан яваа морьд нулимстай нүдэнд нарны толон шиг жирсхийгээд өнгөрнө. Тэгэвч тэр морьдыг гүйцэх юм шиг гүйсээр л байлаа.

	Урдаас нэг морьтой хүн торолзон гарч ирэв. Аав минь биш байгаа даа гэсэн бодол зурсхийсэн боловч итгэхгүй гүйсээр байв. Морьтныг ойртон ирэхийг мэдэхгүй тулж очвол аав минь мөн. Аавыгаа танимагц хоёр нүдний нулимс бүрхэж, ухаан гартал айв. Царай нь их баргар байгааг бодоход аав намайг яавч өршөөхгүй гэсэн бодол төрж суун тусав. Аав минь давхин ирээд буун харайж,

	— Аль вэ, миний хүү зүгээр үү? гээд хариу сонсолгүй хоёр суганаас өргөн хэд хэд сугсрав.

	— Яав миний хүү, яагаад ойчсон бэ?

	— Эрэг дээгүүр харайгаад

	— Тэгэлгүй яах вэ, болгоомжтой явахгүй, цаадах чинь их дэнтэй шүү дээ. Хадуураад л улаан галзуу дайраа биз.

	— Миний морь үзэгдсэн үү?

	— Очиж л байна лээ.

	— Сартай зээрд морь түрүүлсэн үү?

	— Манай шаргын дараа бүгээн морь очсон, тийм ээ тийм цагаан бор, дараа нь алаг, түүний дараа хар морь харагдсан.

	— Тэгвэл тэр зээрд морь айрагдсангүйеэ.

	— Аав нь мэдээгүй. Хүүгээ алга байхаар аав нь балмагдаад, морин дээрээ ч очилгүй нааш нь давхисан юм. За хоёулаа шалавхан явъя. Аль вэ, миний хүү сундлаарай.

	Би аавынхаа араар сундлан давхихад толгой дүйрч хааяа дотор муухай болж байсан боловч шарга морио түрүүлснийг бодоод инээд хүрч баясаж явлаа. Бид хоёрыг морин дээрээ очиход, таних танихгүй хэдэн хүн, эмээлийг нь аваад хөлсийг нь хусаж байлаа. Шарга морь минь цустай хөөс сахруулан амгайгаа хэмлэж, түрүү морь үзэхээр бүчсэн олон хүнээс тойвшоосон янзтай зогсож байлаа. Би шууд очоод морио цулбуурдан автал чихээ хулмайж, хазах гэж ухасхийв. Ухаандаа бүтэлгүй надад уур нь хүрсэн юм байх даа. Аавыг мориныхоо хөлсийг хусаж байхад, хүмүүс тал талаас нь «Морь хурдан байна уу?» «Хүүхэд зүгээр биз?» «Өрөвдөөд нулимс гараад болдоггүй», «Энэ хэдэн настай морь вэ?», «Хэд дэхээ түрүүлж байна?», «Улсын наадамд очдог уу?» гэхчлэн эх толгойгүй юм асууж хариу өгөх завдалгүй дээр дээрээс нь нэмж байлаа.

	Аав мориныхоо хөлсийг хусаж дуусаад,

	— Та минь ээ, манай морины пайз хаана байна, Авсан хүн байна уу, түрүү морь барьсан хүн хаана байна? гэж асуухад, тодорхой хариу хэлэх хүнгүй, хэн нэг нь:

	— Морины комисст мэдэж байгаа байх. Морь баригчид тэнд цуглаж байна лээ гэв.

	Аав бид хоёр морины комиссын гэр лүү явав. Унаатай явган олон хүн биднийг даган явна. Гэрийн гадаа очиход хэрүүлийн үгс чих дэлсэв.

	— Хүн уралдсан юм уу, морь уралдсан юм уу?

	— Морь уралдсан юм аа.

	— Тэгвэл шарга морь түрүүлсэн.

	— Хүнгүй морийг түрүүлсэнд тооцохгүй.

	— Яагаад? Хүүхэд нь уначихсан байхад морь ирэх ёсоороо ирлээ шүү дээ.

	— Морийг хүн уралдуулдаг юм. Тэр нь байгаагүй учраас эзэнгүй морийг түрүүлсэн гэж үзэхгүй.

	— Бөөрөнхий толгойтой л юм бол чи, зууван толгойгүй адгуусыг битгий гүжирд!

	— Бүү доромжил, би дүрэм журмаар нь ярьж байна.

	— Дүрэмдсэн муу дүнхүү толгой чи ой мод руугаа явбал таарна! гэх зэргээр эх захгүй шуугилдаж байснаа биднийг хараад наадамчид

	— Шарга морь түрүүлсэн, шарга түрүүлсэн, худлаа гэх нь ээ түрүүлсэн морь энэ байна гэж бархиралдав. 

	Өөрийг нь магтан хөөргөж алдрыг нь өргөж наадамчин олон мэтгэлцэж байхад түлэнхий шарга маань тоох ч үгүй ногоо шир шир хазлан байв. Шуугилдсан олны дундуур нөгөө ямаан сахалтай өвгөн гарч ирээд,

	— Аав, хүү хоёр зовох юмгүй. Шарга морь чинь түрүүлсэн юм чинь. Хөгшин ах нь таньсан байгаа биз. Хавчиг насандаа ингэж хол ирж байгаа юм, олон жил алтан жолоогоо өргүүлнэ дээ, хөөрхий... гээд миний морины магнайг алгаараа илчхээд явж одов.

	Олны шуугианаас залхсан бид хоёр, пайзаа ч олж авч чадалгүй буцаад явж байтал зээрд халзан морьтой хүүхэд хажуугаар зөрж өнгөрөв. Түүний гарт санжганаж яваа модон пайз дээр долоо гэсэн том тоо тодхон харагдав.

	— Аав аа, нөгөө зээрд морь долоод орж гэж намайг хэлэхэд аав,

	— Дордохын долоо доо тэр чинь гэв.

	Маргааш нь наадмын мэдээ хэвлэсэн аймгийн сонин асар майхнаар тарав. Түүн дээр «Их насны морины уралдаанд хүүхэдгүй шарга морь түрүүлж ирсэн боловч аман хүзүүнд орсонд тооцов» гэж тод хар үсгээр хэвлэсэн байлаа. Аав маань сонин эргүүлж сууснаа, бөртөн санаа алдав.

	— Надаас л боллоо доо. Би ойчоогүй бол түлэнхий шарга маань түрүүлсэнд тооцогдох байсан юм гэж би аавынхаа сэтгэлийг засах санаатай хэлэв. 

	Аав миний толгойг илээд,

	— Өө энэ яах вэ, миний хүү санаагаа битгий зовоо. Миний түлэнхий шарга хойтон жил дахиад л түрүүлэх юм чинь. Энэ муусайн юмнууд тэгэхэд булхайцаж чадахгүй байлгүй. Өөдгүй юмнууд адгуусыг хүртэл луйвардаж байх юм гэв.

	Миний бүтэлгүй, тэр нэг өөдгүй хүүхэд хоёроос болж, түлэнхий шарга минь аймгийн наадмын түмэн эх болж чадаагүй юм. Гэлээ ч хойтон зун нь аймгийн наадамд дахин хол түрүүлэн түрүү магнай болж торгон жолоогоо өргүүлсэн билээ.

	 

	1982 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

